
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	(Орчуулсан Д. Дандий)

	ЛУИ ПАСТЕР : НЯНГИЙН ДОТОР АЮУЛ ЗАНАЛ НУУЦЛАГДЖЭЭ

	 

	I

	Нэр цуут Спалланцани насан өөдөлснөөс хойш гучин хоёр жилийн дараа 1831 онд нянгийн ангуучны үйл явдал бүрэн зогсолтын байдалд оров.

	Нүдэнд үл өртөх өчүүхэн амьтад маань бараг мартагдахад хүрч байх тэр зуур мэдлэгийн бусад салбарт түргэн хөгжиж, уур усаар омогтой уухилж цацсан, ур дүй тааруу оньсон хөдөлгүүр бух тэрэг Америк, Европын морьдыг айлган үргээж байхад түдэлгүй цахилгаан мэдээ ажиллахад бэлэн болоод байсан үе ажээ.

	Гайхамшигтай бичил шинжлүүрийг бүтээвч, түүний нь ашиглаад тэдгээр хөөрхийлөлтэй өчүүхэн амьтад чинь нөгөө нарийн хийцтэй уурын тэрэгнээс заримдаа илүү ашиг тустай ч байж болох юм шүү гэдгийг энэ хорвоод батлаад өгөх хувьтай хүн гэвэл хэн гуай ч байсан үгүй нь харамсалтай. Тэр ч атугай энэхүү зэвүүн нян анир чимээгүй, сэм сэмхнээр үй олон хүн ардын амь насыг бүрэлгэн хөнөөх нь цаазлан хядагч гялт Ватерлогийн их бууны аюулаас ч илүүтэй үхлийн гай гамшиг учруулж байгаа гунигт баримтаас ажиг сэжиг авсан мэдээ ертөнцийн чихнээ сонсогдохгүй анир чимээгүй таг чиг байлаа.

	1831 оны намрын нэгэн сайхан өдөр Дорнод Францын уулан дахь бяцхан тосгоны нэгэн төмөрчний дэргэд эргэлдэх бужигнасан үй олны дундаас есөн настай жаал хүү хирдхийн айн эмээж зугтаажээ. Төмөрчний үүдэнд үймэн шуугьсан тэдгээр олны дунд улайтгасан төмрөөр амьд хүний махыг шархийтэл хайран түлэхэд хүний ёолон чарлах орь дуу нь жаал хүүгийн чихэнд хадаж сэтгэл зүрхийг шимшрээв.

	Аюулт зовлонд өртсөн тэр хүн бол эзэн ахай Никол гэгч ажээ.

	Тэр хүн, тосгоны гудамжаар зэрлэгээр ульж амнаасаа хорт хөөс цахруулж явсан зэрлэг галзуу чонын шүдэнд өртөөд төдий л удаагүй юм санж.

	Айж сандран яваа нөгөө жаал хүү бол хамжлагат агсан гүн Адрессийн ач Арбуа дахь арьс боловсруулах бяцхан үйлдвэрийн эзний хөвгүүн Луи Пастер гэгч мөн байж.

	Өдөр хоног улирахад галзуу чононд ноцуулсан найман хүн маань бүгд уснаас эмээн айх, зүрх ширдхийм чичрэн татганаж байгаад аюулт үхлээр нас эцэслэв.

	Аюулд нэрвэгдэн зовсон энэ хүмүүсийн орь дуу тавин ёолон, шаналах зовуурь нь тэр нэгэн дүйнгэ ч юм уу гэмээр аанай жаал хүүгийн чихэнд дуулдаж, сэтгэлд хоногшиж, эзэн ахай Николын шархыг халуун төмрөөр түлж хайрсан тэр бүхэн тэр хүүгийн ухаан санаанаас гарахгүй, үлджээ.

	— Аав аа! Чоно, нохой чинь яахаараа галзуурдаг юм бэ? Галзуу нохойд хазуулсан хүн юунаас болж үхдэг юм бэ? гэж жаал хүү шулганана.

	Түүний эцэг арьс элдэх жижиг үйлдвэрийн эзэн, урьд Наполеоны армийн ахлах түрүүч байсан аж. Тиймээс ч тэр өвгөн дайны суманд өртсөн олон мянган хүн амь нас алдаж байхыг нүдээр үзсэн болохоос биш, үнэндээ хүн өвчнөөс болж яагаад насан эцэслэдэг тухай өчүүхэн төдий ч ойлголтгүй байжээ.

	— Чононд ад зэтгэрийн дон шүглэхээр л галзуурдаг байх, хэрвээ чамайг үхүүлэх нь бурхан тэнгэрт таалагдаж байвал, чи зайлшгүй л үхэх болно, тийм үед чамд чухамдаа ямар ч арга, дом ч тус болохгүй гэж арьс элдэх үйлдвэрийн эзэн, шашныг бишрэн шүтэгч эцэг нь хариу өгсөн ч байж юун магад. Тэгэхдээ ийм хариулт тэр үеийн хамгийн цэцэн мэргэн гэгдэх эрдэмтэн, хамгийн эрхэм хүндэт докторын аль нэгний нь хариултаас ялгаатай юм ор байхгүй байсан сан биз ээ.

	1831 он гэхэд үнэндээ галзуу нохойд хазуулсан хүн яагаад үхэж байгааг хэн ч мэдэхгүй, тэр ч атугай ер нь хүн яагаад өвчилдөг шалтгаан ч гэсэн нэгэн адил харанхуй манангийн дунд, үл тайлагдах нэгэн нууц хэвээр байсан билээ.

	Эдгээр аймшигт явдлыг дурсан байгаа маань есөн настай Пастерыг хожим хэзээ нэгэн цагт галзуу өвчний үүсэх шалтгааныг нээх буюу аргыг бодож олох итгэлийг төрүүлсэн юм шүү гэж батлахыг оролдсон нь огт бус, хэрвээ тийм байсан сан бол энэ маань дэндүү гоё чамин бөгөөд үнэмшихэд бэрхтэй болох байсан биз ээ. Тэгэхдээ л халуун төмөрт түлэгдсэн махны хярвас ханхлах, зовлонд нэрвэгдсэн хүний аймшигт орь дуу чихэнд хадах энэ бүхэн Пастерын үе тэнгийн жирийн нэг хүүхдээс хавьгүй илүү түүний сэтгэл зүрхийг донсолгож, айн ширвээдсэн гэдэг баримтад эргэлзэх зүйл огт үгүй нь үнэн билээ.

	Товчхон хэлбэл энэ жаал хүү уран бүтээлийн эдээр бүрдэж энэхүү уран зургийн дүр нь өгөөмөр баялаг мэдлэгтэйгээ нийлэхтэйн зэрэг нэр цуут Спалланцани насан өөдөлснөөс хойш түнэр харанхуйн цүнхэлд живэх адил сураг чимээ нь тасарсан нянгийн ертөнц гэгчийг илрүүлэн гаргахын ид шидийг үзүүлэн тусалсан ажээ. Үнэнийг хэлэхэд, хорин нас хүртлээ тэр залууд ирээдүйд хэзээ нэгэн цагт агуу их эрдэмтэн болох юм байна шүү гэж бодогдохоор ямар нэг төлөв шинж тодроогүй юм.

	Луи Пастер бол маш хэрсүү, нямбай жаал болохыг тэр болгон хүн ажигладаггүй байжээ. Тэрээр хичээлийн бус чөлөө завдаа голын эрэг дээр очиж зураг зурахыг эрхэмлэн үзэж, эгч нараа хүзүүгээ гилжийж, нуруугаа хөштөл эгц төвшин суулгаж, сүүдэр дүрсийг нь буулган зурдаг байж. Тэр залуу бас эхийнхээ зургийг хачин догшин ихэмсэг, төдий л таалагдахааргүй, үнэнийг хэлэхэд арай л хөөрхөн гоёж гэхээр зурдаг байсан боловч бас ч сайтар ажиглавал төрх байдал нь төстэй л зурсан байдаг санж. Энэхэн зуур нөгөө өчүүхэн араатан амьтад маань ховордон мартагдсан жигүүртэн, араатан амьтны нэгэн адил санаанд орохгүй тийшээ хандаж, зэгсэн их хугацаа алдсан бололтой.

	Ертөнцийн бүх амьтны аймгийг ангилан хуваахад олон жил ажилласан, ангилан судлагч нэрт эрдэмтэн, Швеци улсын харьяат Линней хүртэл «нүдэнд үл өртөх араатан» амьтны ангиллын тухай гээд ирэхэд арга буюу буун өгдөг байжээ.

	— Тэр юмс чинь дэндүү өчүүхэн, хэт бүдүүлэг, хэн ч, хэзээ ч тэдгээр өчүүхэн араатан гэгчийн талаар тодорхой мэдсэн юм ер байхгүй, тийм учраас эмх замбараагүйчүүлийн эгнээнд л хамааруулан ангилсан болъё гэж Линней өгүүлнэ.

	Эдгээр өчүүхэн араатан хэмээгдэх амьтад чинь тэгээд ходоодтой юм уу? Тэд чинь үнэхээр бүхэл бүтэн амьтан юм уу, эсвэл амьтны зөвхөн ямар нэг хагас хугас нь юм уу, нээрээ тэд амьтан мөн гэж үү дээ, магадгүй жижиг ургамал биш биз дээ гэсэн эх зах нь мэдэгдэхгүй үл ойлгогдох шуугиант маргааныг германы нэрт эрдэмтэн, махлаг тарган царайтай Эренберг зөвхөн ганцаараа хамгаалж байв. Л. Пастер Арбуа дахь сургуулийн хамгийн балчир сурагч байсан боловч багшийнхаа туслагч болох сон гэж хачин их хүсдэг байв. Луи Пастер бусдаас сурахыг цаг ямагт хичээж, сурч мэдэх талаараа тэднийг гүйцэж түрүүлэхийг чармайдаг байв.

	Хорин нас хүрээгүй байхдаа Безансон дахь сургуульд туслах багшаар томилогдон, хорвоо дээр үүнээс ярвигтай ажил байхгүй гэж итгэн, бодол санаагаа хөвчлөн дайчилж идэвх оролдлого гарган ажиллажээ. Пастер эгч нартаа урт гэгч захидал бичиж, түүндээ сургамжилсан нь: 

	«Хүслэн гэдэг бол агуу их зүйл, хайрт эгч нар аа. Тиймээс хүслэнг ямагт ажил, хөдөлмөр дагадаг, тэгэхдээ түүнийг хөдөлмөр бараг төлөв амжилтад хүргэдэг. Хөдөлмөр, хүслэн, амжилт — энэ гурав бол хүний амьдралыг бүрэн дүүрэн төвшин сайхан болгодог, хүслэн бол амжилтад хүрэхийн баясгалант сайхан үүд хаалгыг нээн өгдөг. Хөдөлмөр, энэ үүд хаалгаар орж яв явсаар эцсийн бүлэгт амжилттай золгож. титмийн түүдэг бадраах үр бүтээлээр төгсөнө...» гэжээ.

	Удалгүй эцэг нь хүүгээ Парис хотноо жирийн сургуульд1 илгээж, хүү нь тэндээ ирээдүйн их үйл хэргийн төлөө бэлдэж байтлаа гэнэт төрсөн нутаг усаа санахын эрхэнд автаж их ажлын сүржин төлөвлөгөөгөө түр зуур орхиж Арбуа хотноо буцаж ирэв. Дараа жил нь уг сургуульдаа буцан очиж ажлаа үргэлжлүүлэв. Нэгэн сайхан өдөр химич Дюмийн лекцийн танхимаас Л. Пастер нүд дүүрэн нулимстай гаран одов.

	— Хими гэдэг чинь ёстой ямар гайхамшигтай юм бэ? гэж амандаа шивнэн, тэгээд Дюмийн эрхэм дээдсийн алдар нэр, гайхуулам алдар цууг яана гээч! гэж бодно.

	Агуу их химич чухам юу бүтээж болохыг тэр нэгэнт ойлгожээ. Латин хэсгийн орог саарал утаат гудамжинд үймж буй эх захаа алдсан хорвоог аварч чадах ганц юм бол хими мөн! гэж санана.

	Тэр хэдийгээр зураг зурахаа азнасан авч зураач болох юм сан гэдэг нэгэн хүсэл нь хэвээр байв.

	Мөдхөн Луи Пастер хуруу шилтэй янз бүрийн өнгө тунамал уусмал, эхүүн үнэртэй бодсоор туршилтынхаа анхны ажлыг бас ч итгэл тааруухан оролдож эхлэв. Гүн ухааныг судлагч оюутан, дотнын анд найз Шаппюи дарсны хүчлийн талстын тухай Пастерын лекцийг бишгүйдээ л сонссон аж.

	Тэгээд ч Пастер найздаа хэлсэн нь:

	— Ээ чааваас, Шаппюи чи минь химич болоогүй нь мөн ч харамсалтай! Бүх оюутныг ганцхан химич болгох гэсэн түүний бодол нь яг л нөгөө дөчөөд жилийн тэртээ бүх эмч нарыг нянгийн ангуучин болгох гэсэнтэй нэгэн адил аж. Эмх замбараагүй багц бөөн талстын учрыг олох гэж л Пастер хавтгай хамар, тэнүүн саруул магнайгаа өөд татахыг мэдэхгүй шамдан ажиллаж байх тэр нэгэн үед, нэг нь Герман улсад, нөгөө нь Франц улсад тус тусдаа шинжилгээ судалгааны ажлыг эрхлэн оролдож байсан хоёр их эрдэмтний бүтээлийн ачаар нөгөө өчүүхэн нян маань дахин илрэн олдож тодорхой шинжлэгдэхүүн болон гарч ирэв.

	Даруухан зантай, цэвэр франц хүн Каньяр де ля Тур 1837 онд нэн тэргүүнд шар айргийн үйлдвэрийн том тогооноос сорьц авчээ. Тэр хүн тийм нэгэн том тогооноос хэдэн дусал хөөс гогодон авч бичил шинжүүрээр хартал өчүүхэн толбо мэт бөөрөнхий - хөрөнгөнцөр хажуу талаасаа сэртэн үүсгэн өөрчлөгдөхөд уг сэртэнгээс мөн л шинэ өчүүхэн бөөрөнхий хөрөнгөнцөр тасран үржих нь харагдав.

	Эд чинь амьд юм, хөрөнгөнцөр! Тэгэхлээрээ бусад амьд ертөнц шиг бас үржиж чаддаг байх нь ээ гэж Пастер гайхна.

	Ямар ч зөрөг цэцэг, арвай мэт хөлчүүрэх ундааны үр жимсний чанамал дээрх өсөж үрждэг бөөрөнхий хөрөнгөнцрийн оролцоогүйгээр шар айраг болон исэж чаддаггүй болохыг цаашдынхаа шинжилгээний ажлаар нотолжээ.

	«Тэд өөрсдийнхөө үйл амьдралаар арвайг архи болгодог нь эргэлзээгүй юм!» гэж Пастер бодоод энэ сэдвээр жижиг өгүүллэг бичив. Энэ нь хөрөнгөнцрийн тухай маш аятайхан ажил болсон гэж шинжлэх ухаанд үнэлэгдэн тэмдэглэгдэв. Каньяр суртал нэвтрүүлэгч байгаагүй, хэвлэлтэй холбоогүй байсан нь түүний хувийн даруугийнх байсан ч байж болно. Мөн тэр жил доктор Швани, махан дотор маш өчүүхэн амьд зүйл нэвтэрч орсноос болж мах өмхийрч байна гэсэн шуугиан дэгдээсэн шинэ зүйл мэдээлсэн жижиг өгүүлэл Германд хэвлүүлэв.

	«Махаа сайн чанаад, цэвэрхэн шилэнд хийж, түүндээ час улайтгасан халуун төмөр цоргоор цэвэрхэн агаар оруулахад мах хэдэн сарын турш шинэ хэвээр байна. Харин та тэр төмөр цоргоо аваад нөгөө өчүүхэн амьд зүйл агуулсан ердийн агаар оруултал нэг буюу хоёр өдрийн дараа мах муудаж өмхийрнө; зүүний үзүүрээс хэдэн мянга дахин өчүүхэн амьд зүйл хуран цуглаж мах ялзарч ногоорно. Энэ мэтээр л эдгээр өчүүхэн араатан махыг ялзалж муутгаж байгаа нь ямар ч эргэлзээгүй юм!» гэжээ. Хэрэв Левенгук гуай сэрүүн тунгалаг агсан бол нүдээ бүлтийлгэн ихэд гайхаж гөлрөн ширтэх байсан биз ээ! Спалланцани гуай бол зочноо мартаж идэж байсан хоол ундаа орхиж өөрийнхөө лабораторид шууд гүйж ирэх байсан нь магад!

	Тэгэхэд Европ дахины сонин хэвлэл арай ядан мэдээлэх төдий агсан яг тэр цагт залуу Пастер химийн ухаанд анхныхаа агуу их нээлтийг хийхээр зэхээд байсан үе билээ. Пастер хорин зургаан настайдаа энэ нээлтийг хийв.

	Бөөн багц өчүүхэн талсттай удаан зууралдсаны эцэст дарсны хүчлийн зүйл хоёрхон янз биш, харин дөрөв байдаг нь байгаль дээр адил зүйл байвч хоорондоо бие биесээ толины туяанд туссан дүрс шиг төстэй олон янз хэлбэртэй байдаг гэдгийг нээв.

	Пастер, хөшиж чилсэн нуруугаа тэнийлгэж сая ядарснаа мэдмэгц бохир харанхуй лабораториосоо гүйн гарч физикийн ухааны тэнхимийн залуу туслах ажилтныг Люксембургийн шигүү цэцэрлэгт дагуулан оров. Энд маань эр өөрийнхөө бүтээсэн гайхамшигтай нээлтийн тухай ярьж гарлаа. Тэрээр энэ их нээлтээ хэн нэгэн хүнтэй хуваалцах юм сан, болж өгвөл бүхий л хорвоо дэлхийтэй боловч олсон амжилтаа хуваалцах сан гэж сэтгэл догдлон хүүрнэн ярилаа.

	 

	 

	 

	II

	Нэгэн сар болоход хэдэн буурал ахмад химичид түүнийг шагшин магтаж, ах зах дээдэстэй үе тэнгийн адил нэр хүндтэй хүн болгов. Луи Пастер Страстбургт профессороор уригдан ажиллаж байгаад, удалгүй тэндээ даамлын охинтой гэр бүл болжээ. Пастер тэр эмэгтэй өөрт нь сэтгэлтэй эсэхийг ч анзаарсангүй, ширээний ард сууж миний энэ захиа түүний сэтгэлийг татаж чадна гэж найдвар тавин бичсэн нь: «Би бол залуу хүүхний сэтгэл татахаар сайхан эр ч биш, гэхдээ намайг ойр дотно мэдэх хэн бүхэн голдоггүй л байсан гэдгийг би санаж байна» гэж бичжээ.

	Залуу хүүхэн түүнтэй ханилан суусан нь үнэнхүү сайн, цөлх тэвчээртэй, зарим талаараа ч түүх намтарт хамгийн хувь заяатай хатагтай нарын нэгэнд тооцогдох болсон тухай хожим бүлэгт өгүүлэх болно.

	Ийнхүү гэр бүлтэй болсон авч Луи Пастер ганц ажлын төлөө, санаа тавьж, эр нөхөр өрхийн тэргүүлэгчийн үүрэг хариуцлагаа ч умартан өдөр шөнө ялгалгүй ажилладаг байв. «Би агуу их нээлтийн босгон дээр хүрээд байна. Надаас нууцлагдсан энэ нээлт улам бүрий нарийн төвөгтэй, хэцүү болсоор байна. Над шөнө ч дэндүү урт мэт бодогдох боллоо. Гэргий маань намайг жаахан зэмлэх янзтай байвч би түүнд чамайг их алдар гавьяанд хүргэх л гэж энэ дээ гэж хариулдаг» гэж Пастер бичжээ. Луи талст судлах ажлаа хийсээр аль нууц далдын увдисыг эрэлхийлэн, хамгийн зэрлэг, хамгийн аймшигт сорил туршилтыг үйлдэх нь чухамдаа улайрчихсан эрийн ухаан бодолд л ийм юм ордог байх гэмээр авч чармайн оролдсон зарим нь бүтэмжтэй болж суут нээлт болон хувирдаг байв. Пастер химийг асар том хоёр их соронзонгийн хооронд байрлуулж амьд бодос болгон өөрчлөх гэж оролджээ.

	Тэрээр ургамлыг сэгсчих гайхамшигт цагны оньсон түлхүүр санаачилж үүгээрээ ургамлын нууц молекулыг хувирган толины туяанд нэвт гэрэлтэх мэт тодруулан үзэх гэж боджээ. Өөрийнхөө уйгагүй эрэл хайгуулаар бүхнийг «бурхны санаагаар бүтдэг юм» гэсэн домгийг барим тавим баримтаар илт няцаахыг хичээж байв. Хатагтай Пастер өдөр бүрий нөхрийгөө ирэхийг харанхуй шөнө дүл болтол тэсвэртэй хүлээн суухдаа тийм нөхөртэйдөө сэтгэл бахдан агаад түүнийгээ хэмжээлшгүй итгэн хайрланам билээ.

	Тэр хатагтай эцэгтээ бичихдээ: Миний нөхрийн энэ жил хийж байгаа туршлага амжилттай болбол бид эрдэмтэн Галилей, Ньютон нарын алдрын титмийг хүртэх болно гэжээ. Эрхэм хатагтай өөрөө залуу нөхрөө тийнхүү үнэлсэн гэхэд хэцүү боловч ямар ч гэсэн тэр цагтаа Пастерын хөөцөлдсөн халуун цуцал түүний гарт баригдсангүй нь туршилт бүтэмжгүй болсных ажээ. Удсан ч үгүй Пастер Лилле хот дахь багшийн сургуулийн эрдэм шинжилгээний ажил эрхэлсэн даамал, профессороор томилогдож энд тэрээр анх удаагаа нянгийн тухай асуулттай тулгарсан билээ.

	Чухамдаа өнө эртний нэр хүндтэй энэ хотноо дарс нэрэгч, чихрийн манжин эрхлэгчид, газар тариалангийн хэрэглэл наймаалагчидтай учран танилцаж шинжлэх ухаан, яруу найраг, шашин улс төр хослон хутгасан их гарын танил үүсгэн тогтоосны эцсийн зорилго бол гучин жилийн турш шинжлэх ухааны дэвших замналын бартаат саад болсон нянгийн цэвэр өсгөвөр ялган гаргах гэсэн нэгэн санааг өвөрлөсөн байжээ.

	Амьдралд нян гэдэг яасан их чухал үүрэгтэй болохыг батлан харуулах гэж чин үнэнээс чармайн зүтгэсэн энэ ажил өөрийг нь болоод өрөөл бусдыг, тэдний үе залгамжлагчдыг хүртэл хавчиж сандаргаж эхэлсэн нь мэдээж билээ.

	Пастерын нэр цуу сонины тэргүүн хуудсанд олонтоо бичигдэхийн зэрэгцээгээр түүнтэй өрсөлдөгч нар ч гарч ирэх болов. Өргөн олон түмний нээсэн эрдэнэ мэт ховор нянг шоолон тохуурхаж байхад Пастер энэхүү нээлтээрээ өдий төдий амаржигчдын амь насыг аварсаар байсан санж.

	Товчхон өгүүлбэл түүний мөнхийн гавьяат үйлс үнэндээ эндээс цуурайтжээ.

	Хэрвээ Страстбургт түүний няхуур хөдөлмөр тэгсхийгээд өнгөрсөн бол, харин энэ Лиллед ирээд дарс нэрэгчид, чихрийн манжин эрхлэгчдэд эрдэм шинжилгээнийхээ ач тусыг үзүүлж алдар гавьяа олох ашдын замдаа түргэн ороод өглөө. Пастер Лиллед энэхүү тэгж ингэсхийж төвхнөн байтал нутгийн үйлдвэрийн захиргааны төлөөлөгчид айлчилж ирцгээх болов.

	— Бидэнд юу хэрэгтэй болоод байна вэ? Манай зочломтгой Лилле юугаар дутагдаад байна вэ? гэвэл профессор оо, сонсооч!

	— Энэ бол таны эрдэм шинжилгээний ажил манай үйлдвэр хоёрын хооронд нягт холбоо тогтоох явдал мөн гэж үзээд шинжлэх ухаан бидэнд ямар тус хүргэж болох сон бол гэдэг талаар тантай зөвлөх гэж ирсэн юм. Манай тарьдаг манжингийн чихрийг нэмэгдүүлээд улам их архи гаргадаг болгоод өгөөч, харин бид таны тухайд болон лабораторийн чинь талаар анхаарал халамж тавих болно гэцгээж билээ.

	Пастер тэдний яриаг эелдэг анхааралтай сонсож байтлаа гэнэт юу хийж чадахаа тэдэнд үзүүлж өгөхөөр шийдэв.

	Бодоод үзээч та ухаандаа Исаак Ньютонд хандаж таны нээсэн хөдөлгөөний хуулийг үйлдвэрт яаж хэрэглэх вэ? гэдгийг тайлбарлаад өгнө үү гэсэн хүсэлт тавивал яасан байх бил ээ?

	Энэ гоц сэтгэгч тэнгэрт сэржим өргөж, за байз Данилын мэргэн сургаалыг цаашид судлуулах, ...Фарадей ухаан алдталаа айж ном хавтаслах хуучин мэргэжилдээ буцаж орох... гэж элдвийн үймээн болох байсан байж ч юун эс магад! Гэтэл Пастер тийм өтөл бэртэгчин ер биш ээ.

	Арван есдүгээр зууны шинжлэх ухаан гэдэг бол үмх талх, архи тос боловч хүнд өгч тусыг үзүүлэх ёстой гэж үздэг түүний энэ талаар уншсан шинжлэх ухааны сэдэвт сонирхолтой лекц нь олон түмний дунд нэрд гарав.

	— Та нарын гэр бүлийн дотроос ийм ажилд сэтгэл санааны угаас сонирхолтой ганц ч гэсэн залуу олдохгүй гэж үү? Хэрэв түүний гарт нь төмс бариулчхаад наад төмсөө чи чихэр болгож дараа нь чихрээсээ архи гаргана, тэгээд архинаасаа эфир, цуу гаргана гэж Л. Пастер шуугиант танхимд үйлдвэрийнхэнд тэдний гэр бүлийнхэнд орой бүрий лекц уншдаг болов.

	Нэгэн удаа, баян дарс нэрэгч ноён Биго бүр аргаа бараад Пастерын лабораторид морилон ирэв.

	Та үйлдвэрээр минь нэг орж надад ямар нэг тус болох арга байх сан болов уу гэж түгдчин хэлэв.

	Бигогийн хүү багшийн сургуулийн оюутан, тэгээд Пастер ч түүнд даруйхан тус болох нь миний үүрэг гэж үзээд үйлдвэр дээр ирж дэндүү бага архи гаргаж байсан согогтой том тогоог үзэв. Пастер хэд хэдэн шилэнд манжингаас унжралдсан өтгөн бор зүйл шинжилгээний сорьцод авлаа.

	Тэрхэн зуураа Л. Пастер гаргах архи нь хангалттай гэж үздэг ердийн тогооноос чихрийн манжингийн зүйл мөн шинжилгээнд авахаа мартсангүй.

	Л. Пастер ноён Бигод яаж туслах учраа ч олоогүй, чихэр архи болж өөрчлөгдөх исэлтийн явцын тухай лавтай тодорхой мэдлэггүй байсан бөгөөд тэгэхдээ дэлхий дээр ямар ч химич энэ талын мэдлэггүй байв.

	Пастер лабораторид ирж дагзаа маажиж хэсэг зогссоноо юуны өмнө ердийн тогооноос авсан сорьцоо шинжлэхээр шийдэв. Тэр нөгөө сорьцоосоо нэгэн дуслыг авч түүн дотор ямар нэг талст олох муухан итгэлээр бичил харуураар харав.

	Пастер энэ дусал дотор нөгөө талстаас нь хавьгүй жижиг өдий төдий өчүүхэн бөөрөнхий зүйл байхыг үзэв. Энэ бөөрөнхий зүйл нь шаравтар өнгөтэй гол дундаа хачин гялтганасан мөхлөгөөр дүүрэн юм байв.

	— Энэ чинь одоо юу байдаг сан билээ гэж шивгэнэж байснаа, гэнэт Аа тийм! Би яагаад шууд санасангүй вэ? Энэ чинь исэлтийн дүнд архи болж хувирдаг чихрийн чанамал дотор заавал байдаг хөрөнгөнцөр шүү дээ гэж санав.

	Тэгээд нөгөө бөөрөнхий зүйлээ нямбай судлахад зарим нь бөөн бөөнөөр, зарим нь, гинж... мэт хэлбэртэй харагдана. Гэтэл зарим нэг нь биеэсээ хажуугийн сэртэн үүсгэж байгаа нь залуу үр төлөөр үржиж байгаа мэт байгааг сонирхон гайхав.

	— де Тур зөв. Энэ хөрөнгөнцөр амьд зүйл мөн! Эд л чихрийн манжинг архи болгон хувиргадаг байх ёстой гэж Пастер бодов.

	— Тийм ээ, ноён Бигогийн зовлон, тэглээ ч гэсэн аанай хэвээрээ шүү. Тэгвэл согогтой тогоон дотор юу болж байж болох вэ?

	Пастер согогтой тогооноос авсан чанамалтай шилээ авч түүн дотроос жаахныг авч үнэртэж үзсэнээ өсгөх шилээр харж, бас амталж дараа нь хүчиллэгтэй зүйлд хүрмэгц улаан өнгөтэй болдог цаас дүрж үзэхэд уг цаас дороо улаан өнгөтэй болов.

	Дараа нь түүнээсээ дусал авч бичил харуураар дурандав.

	— Түнд чинь хөрөнгөнцөр огт алга, хаашаа тонилчих нь тэр вэ? Үргэлжилсэн хавтгай хар юмнаас өөр юу ч үзэгдэшгүй. Тэгэхлээрээ энэ ч юу байдаг сан бил ээ?

	Дахиад л шилтэй зүйлээ барин манжингийн чанамал дээр хөвсөн зэгсэн хачин, ер бусын шүүсний тухай санаа түүний чөлөө завгүй ажиллаж байгаа ухаан бодолд орж ирэн иртэл, тэр яах ийх учрыг гайхан бодол болон гөлрөн ширтэж зогсном.

	— Шилний хананд наалдсан энэ өчүүхэн бөөрөнхий юм чинь юу байх билээ. Мөн яг ийм бөөрөнхий юм шүүсний дээгүүр хөвдөг. Хэвийн сорьцод хөрөнгөнцөр, архи байдаг боловч ийм бөөрөнхий юм яагаад ч юм үзэгдээгүй. Пастер эдгээр юмсын дотроос нэгийг хялбархан өлгөн авч дусал цэвэр усанд шингэлж бичил харуураар харав.

	Түүнд хөрөнгөнцрийн бөөрөнхий байсангүй, харин юу ч гэмээр юм, ямар нэг маш хачин, тэрээр урьд хожид огт үзэгдээгүй, асар их, эмх цэгцгүй язганаж азганасан савханцар өчүүхэн зүйлс байсныг үзэхэд зарим нэг нь ганц нэгээрээ хөдөлсөн зарим нь урт тууз шиг сунасан, нэг савх нөгөөтэйгөө ташааралдсан, тэгээд цөм маш их сүмгэнэж, татваганасан их хөдөлгөөнгүй зүйл байв.

	Тэдний хэмжээ нь төсөөлөх баримжаагүй, хөрөнгөнцрийн бөөрөнхийгөөс арай жижиг нэг савханцрын урт гэхэд л ямхыг хорин мянга хуваасны нэгээс томгүй бололтой.

	Пастер шөнөжин эргэж орондоо хөлбөрсөөр олигтой унтаж чадалгүй өглөө эрт босож жимсний архи нэрэх үйлдвэр лүү доголон хөлөөрөө майжганаад алга болоод өгчээ.

	Ойрын харааны нүдний шил нь хажуу шанаа дээр унжиж, тэрээр учиргүй сандарч гэмтэлтэй тогооноос шинэ сорьц авлаа. Энэхэн зуур маань эр Бигогийн тухай, түүнд тус болох гэж ингэж байгаагаа аль хэзээний мартсан явжээ. Гэтэл Биго нэгэнт сураггүй болж, түүний оролдлогот эрэлхийлэгч «би» мөн эдгээр хачин, бүжин хөдлөгч савханцраас өөр юу ч түүнд үлдсэнгүй. Өчүүхэн бөөрөнхий бүрийд савханцар хэдэн саяар үзэгдэнэ. Шөнө гэргий Пастертайгаа хамт бүтээсэн гайхамшигт аппарат нь түүний лабораторийг алхимичийн өрөө мэт сүртэй болгов.

	Энэ аппаратаараа нөгөө гэмтэлтэй тогооноос авсан шүүсний дотор үй олон савханцар байхыг илрүүлэн олоход түүнд сүүний хүчил ямагт агуулагдах боловч харин архи ер байхгүй болохыг мэдэж гэнэт ухааран нэгэн бодол зурсхийн орсон нь «Гэмтэлтэй тогооны шүүсэнд байгаа эдгээр жижиг савханцар, амьд болох нь эргэлзээгүй, тэгээд ч тэд л чухамдаа сүүний хүчлийг үйлдвэрлэн гаргадаг, эдгээр савханцар магадгүй хөрөнгөнцөртэй дайн хийж, тэднийгээ ялдаг байж ч болох юм.

	Тэдгээр савханцар, хөрөнгөнцөр архи исэлдүүлэхийн нэгэн адил сүүний хүчлийг исэлдүүлэгч мөн байж ч болно»

	Тэрээр өөрийн бодлоо гэргий Пастертай хуваалцах гэж яарна. Эхнэр нь тэр ажлын зөвхөн хагас хугасыг ойлгох боловч исэлтийн тухай ямар ч мэдлэггүй байв. Гэхдээ л эхнэр нь нөхрийнхөө хамгийн зэрлэг, адал зөгнөлийг ариун сэтгэлээс итгэсэн тул ямагт үнэнч, итгэлт туслагч нь байв. Энэ бүгд бол тэгэхдээ зөвхөн таавар мэт боловч энэ чинь үнэндээ яг л мөн шүү, исэлтийн хэдэн мянган жилийн нууц ингэж шийдвэрлэгдлээ гэж чихэнд нь шивнэх мэт болов.

	Түүний ухаанд, хийж болохуйц туршилтын олон янзын төлөвлөгөө орж ирэхэд, үнэхээр тэр зөв болохыг батлахын тулд тийм олон туршилтыг турших хэрэгтэй болов.

	Гэвч Пастер үйлдвэрлэгчдийн амьдралын сонирхол, газрын эздийн чухал хэрэгцээ, оюутан нарын үзэл бодлын шаардлагыг ч мөн бодолцов.

	Пастер лабораторийнхоо хагасыг туршилтын станцтай төстэй болгон хувиргав. Дараахан нь тэр Парис орж, шинжлэх ухааны академийн гишүүн болох гэж оролдоод амжсангүй. Үүнийхээ дараа оюутнаа авч дадлагын хичээлийн журмаар Валансьены пивоны үйлдвэр, Бельгийн ширэм хайлуулах үйлдвэрээр аялав. Энэ их ажил явдлын дунд нэгэн сайхан өдөр эдгээр өчүүхэн савханцар амьд амьжирлагатан юм хэдийгээр өчүүхэн жижиг хэмжээтэй авч тэд асар их ашиг гүйцэтгэж байна, үүний тус дэмжлэггүйгээр сахар сүүний хүчил болж хувиршгүй юм гэдгийг батлахаар өөрөө хатуу төлөвлөгөөгөө тогтов.

	— Шууд тогооноос авсан бохир манжингийн сорьцоос эдгээр савханцрыг ялган шинжлэх боломжгүй юм, иймд тэд хэрхэн яаж өсөж, үржиж, удамшдаг болохыг хянах, боломжтой тусгай тэжээлт орчны тухай нэг юм би хийх ёстой байна гэж Пастер боджээ.

	Пастер энэ бөөрөнхий бор зүйлээ сахартай цэвэр усанд хийсэн боловч юу ч болсонгүй, тэдгээр нь тийм орчинд үржиж өгсөнгүй.

	«Эд чинь арай өөр тэжээлтэй орчинд ургах бололтой юм» гэж тэр бодоод үүнээс хойш хийсэн өдий төдий санаачилга оролдлого нь мухардаж, эцсийн бүлэгт тэдэнд зориулж хачин тэжээлийн шөл бэлдэв. Үүнд: Тэрээр хуурай хөрөнгөнцөр авч цэвэр усанд буцалгаад сайтар шүүж дараа нь шөлөө эсэхээс хамгаалж бага зэрэг сахар, нүүрсхүчлийн шохой нэмжээ. Хурц үзүүртэй зүүний үзүүрээр өвчтэй манжингийн шүүснээс ганц бор бөөрөнхийг өлгөн авч, шинэ зэхсэн шөлөндөө болгоомжтой тарьж 37°С дулаан тогтоогуурт тавьжээ. Тэгээд яах вэ, яах вэ хүлээх л болно! Нян агнахад хамгийн аюултай юм гэвэл туршилтын дүн тэр даруйдаа ямагт гардаггүй, тиймээс ч үр дүнгээ заримдаа тэсэж ядталаа удаан хүлээх тохиолдол цөөнгүй.

	Тэр хүлээнэ... Тэрээр юм бичнэ, оюутанд лекц уншина, дулаан тогтоогуурт тавьсан үнэт нандин шилтэй юмаа гүйн очиж үзнэ, тариачдад ургац, хөрс бордох талаар зөвлөгөө өгнө, шинжилгээнд ирүүлсэн гурилыг хурууныхаа салаагаар гоожуулан ажиглана, дахиад л дулаан тогтоогуурт тавьсан юмаа ажиглана... Ингэж л хүлээнэ! Түүний нандин шилэн дотор энэхэн үед юу болж байгааг юу ч мэдэхгүй нойрсохоор орондоо орно, энэ мэт юмсыг мэдэхгүй байж унтана гэхэд хэцүү санж. 

	Дараагийн бүхэл өдөртөө нөгөө л ажлаа хийнэ, харин орой тийшээ ядарснаас болж хөл нь хөшиж эхлэхэд Пастер тэр одоо цэвэр шөл биш, эд савханцар, эргэлзээгүй үржжээ. Дахиад сайн хараач дээ хө гэж өөрөө өөртэйгөө ярина. Пастер, лабораторийн хана дээр аппаратад сүртэй сүүдэр тусгадаг цорын ганц хийн дэн дээрээ нөгөө шилтэй юмаа барьж харна.

	— Тэгнэ ээ тэр, энд ямар нэг өөрчлөлт оржээ. Өчигдөр миний тарган борхон бөөрөнхийгөөс хөөрсөн хөөсөн бөмбөлөг үзэгдэнэ... Энэ бол шинэ борхон бөөрөнхий... эд бүгд л хий гаргана...

	Пастер үүнийгээ битүү таамаглаж ядан, жижиг дулаан тогтоогчийнхоо өмнө яах учраа олж ядан зогсоно. Цаг гэдэг нүд ирмэхийн зуургүй өнгөрнө. Тэгснээ, шилтэй зүйлээ гэрэлд барьж зөөлөн сэгсрэхэд, шилний ёроолоос унжралдсан саарал булингар хөдлөхөд, түүний хий хөөс тасралтгүй хөөрнө.

	— За, одоо харж болох юм аа!

	Пастер шилтэй шинжилгээний сорьцоосоо ганц дуслыг авч бичил шинжүүрээр дурандав. Дурангийн талбайд өчүүхэн жижиг бүжиглэн хөдлөх савханцар хэдэн саяараа бужигнан жирвэлзэн үзэгдэнэ.

	Эд чинь үржээд өгчээ... бүгд амьд... гэж аман дотроо ганцаар ярьж байснаа гэнэт За, за би одоохон очлоо! гэж чанга хашхирав.

	Түүнийг дээшээ гарч үдийнхээ хоолыг зоогло, хэсэг ч бол амраг гэж эрхэм хатагтай гэргий нь дуудсан байжээ.

	Мань эр аанай л хэдэн цагийн дараа ирэх нь тэр! Язганалдсан савханцартай шилтэй сорьцоосоо нэгэн дуслыг авна, мөн нэг л савханцар байхгүй хөрөнгөнцрийн шөлнөөс ч сорьц авч шинжлэх нэгэн туршилтаа өчнөөн төчнөөн дахин давтан үйлдэнэ. Турших бүрийд л тэд хэдэн сая саяар үржиж, шинэ шинэ сүүний хүчлийг ялгаж гаргана.

	Энэ үед Пастер тэвчээр барьж ядан, ер нь ч угийн тэвчээр тааруухан тул өөрийн хийсэн нээлтийг дэлхийд зарлахаар шийдэв. Тэгээд юуны өмнө энэ өчүүхэн савханцар исэлтийг чинь гэмтээж байна гэж ноён Биго-д хэлээд ноён Биго тогооноосоо нөгөө өчүүхэн савханцраа зайлуулж чадсан эсэх тухай намтар сураг чимээгүй агаад энэхүү савханцар нь зүйрлэвэл цэцэрлэгийн ургамлын сүрийг дардаг хогийн өвстэй нэгэн адил бөлгөө. Гэвч энэ нь Пастерийн хувьд бол тэргүүний ээлжийн ажил биш байлаа. Луид исэлтийг үнэнхүү үүсгэгч тийм өчүүхэн үл үзэгдэх амьд ертөнц амьдран байна гэсэн нэгэн баримт л чухал байв.

	Танай тогооноос савханцрыг зайлуулж цэвэрлэж орхивол ноён Биго та хэзээ ч хүрэлцээтэй архитай байх болно. Луи үй олон өчүүхэн араатан амьтас сахрыг сүүний хүчил болгодог бөгөөд үүнийг харин хэзээ ч, хэн ч хийгээгүй бөгөөд хийж чадах ч үгүй юм гэж өөрийнхөө сонсогчдод тайлбарлан ярина.

	Энэ шинэ нээлтийнхээ тухай өөрийн хуучин профессор Дюм, өөрийнхөө бүх найз нарт мэдэгджээ.

	Луи Лилле хотын эрдэм шинжилгээний нийгэмлэгт илтгэл тавьж эрдмийн сэдэвт зохиолоо Парисын шинжлэх ухааны академид илгээв.

	Луи ямар ч туслагч үгүй ажиллана, түүнд адаглаж шинжилгээний шил сав угаах хүүхэд ч байсангүй. Та бодоод үз, тэр тийм олон янзын, төвөгтэй бүх ажлаа яаж амжуулж байсан гэж санана! Юуны өмнө тэр маш ажилсаг хүн байсны дээр гэргий Пастер түүнд маш их тусалдаг байсан тухай Ру хэлснээр хайр сэтгэлээ Луи Пастерын ажлыг ойлготлоо өндөрт өргөсөн хүн гэжээ.

	Хатагтай Пастер уйтгарлан хүлээн суугаагүй тийм оройн цагтаа юмаа янзалж хүүхдээ нойрсуулсны дараа, тэр шулуун шударга эмэгтэй жижиг ширээний ард, түшлэгтэй сандал авч эвтэйхэн суугаад эрдэм шинжилгээний өгүүллийг нөхрийн хэлсний дагуу бичнэ.

	Луи нөгөө шил савтай юмтайгаа доод давхарт ноцолдож байх хойгуур нь гэргий нь Пастерын тэмдэглэсэн орооцолдсон утас шиг айхтар бичгийг маш нямбайлан гоёмсог гэгч нь сийрүүлж бичиж хуулна. Нэгэнт Пастер дан ганц өөрийн албан ажлыг эрхлэх тул тэр эмэгтэйн бүх л амьдрал Пастерт алхам алхмаар татагдан, түүний ажил төрөл аажим аажимдаа Луи Пастерынд их бүтээлд, нэмэр хандив болон шингэдэг байжээ.

	 

	 

	III

	Энэ айл хэдийгээр Лилле хотноо тун аятайхан төвхнөсөн байтал нэгэн сайхан өдөр Пастер ирэнгүүтээ гэргийдээ өгүүлрүүн:

	— Бид Парис нүүх боллоо. 

	Би багшийн дээд сургуулийн эрдэм шинжилгээний тэнхимийн даамлаар томилогдсон шийдвэр дөнгөж сая авлаа. Би тун азтай юм даа гэв. 

	Парис хотноо ирэнгүүтээ Пастер үзтэл хаана ч ажиллах байргүй болохыг мэдэв. Тэнд оюутанд зориулсан хэдэн жижиг бохир лаборатори гэхээс өөр нэг ч юмгүй профессорт зориулсан ямар ч лаборатори байхгүй байв. Тэр битгий хэл, гэгээрүүлэх яамны сайд дуудаж

	— Танд бүх шил сав, хэрэглэл, бичил шинжүүр, халуун тогтоогуур гэх мэт юм худалдан авахад чинь ямар ч төсөв мөнгө байхгүй гэжээ. Иймэрхүү бол ч тэнд амьдарна гэдэг Пастерт санашгүй хэрэг байлаа.

	Пастер хуучин бохир муу байшингийн бүх булан тохой мухар бүрийг эргүүлдэн холхисоор байж тамтаг болсон муу шатаар өгсөж байшингийн дээвэр дор мэрэгчид дураар орогнон байсан бяцхан байрыг эзэмшиж эхлэв. Тэрээр мэрэгчдийг хөөн дүрвээж энд лабораторио төвхнүүлэх болсноо зарлав. Пастер хаанаас ч юм нууцхан мөнгө олж удалгүй бичил шинжүүр, хуруу шил, булцан шил зэргийг хэзээний худалдан авчээ.

	За одоо ч хүмүүсийн амьдралд исэлдүүлэх савханцар, даавар ямар их үүрэг гүйцэтгэж байгааг нэг үзүүлж чадахтайгаа болов.

	Сүүний хүчлийн исэлтийн савханцар дээр үйлдсэн туршилт маань ямар нэг совингийн итгэл төрүүлэв. Учир нь гэвэл, бусад бүх өчүүхэн амьтас яг үүнтэй адил ямар нэг асар их ашигтай буюу бас ч магадгүй аюул хортой их үйл ажил бүтээдэг байж болох юм гэсэн бодол ороод явчихлаа.

	Чихрийн манжингийн гэмтээгүй чанамлаас миний олборлосон энэхүү хөрөнгөнцөр чихрийг архи болгон хувиргадаг гэдэгт эргэлзэх ямар нэг зүйл надад алга, мөн тийм хөрөнгөнцөр халтар арвайг пиво болгон хувиргахад, аанай л хөрөнгөнцөр усан үзмийг дарс болгох исэлтийг үүсгэнэ. Би үүнийг хараахан нотлоогүй боловч баттай хэлж байна. 

	Тэрээр чийг дааварласан нүдний шилээ түргэн түргэн зүлгэж дээвэр доорх лаборатори луугаа хөгжүүн гүйж гарав. Туршилт аяндаа өөрөө хэлээд өгнө, тэрээр туршилт үйлдэх ёстой, тэрээр өөрийн үнэн худал алин болохоо нотлох ёстой, гэхдээ юуны түрүүнд хамгийн гол нь дэлхий дахинд үнэн мөн болохоо нотлон үзүүлэх ёстой. Гэсэн ч гай болоход нэр цуут олон эрдэмтэд ганц түүний эсрэг санал зөрнө. Химич нарын хаан, химийн римийн эцэг нэрт эрдэмтэн, герман Либих түүнтэй санал тэс зөрөв. Либих хөрөнгөнцөр чихрийг архи болгон хувиргахад ямар ч холбогдолгүй, харин бүх явдал уурагт бодост байгаа бөгөөд тэр нь задрахдаа уг үйлдэлд чихрийг оролцуулж, түүнийг архи болгон хувиргана гэж батлах ажээ. За тийм л байдаг байж!

	Пастерын ухаан бодолд тэр дорхноо л Либихийг яаж бут цохих мэргэн ухаан төрж, нэгэн авсаархан жижиг туршил үйлдэх хэрэгтэй санагдав.

	Огт уургийн зүйл агуулаагүй цэвэр шөлөнд хөрөнгөнцрөө ургуулахыг л хичээх хэрэгтэй юм. Хэрвээ тийм шөлөнд хөрөнгөнцөр ургаад, чихрийг архи болгодог юм бол Либих, түүний онол өнгөрөөд өгөх нь тэр!

	Пастерын сэтгэл догдлон аазгай нь хөдлөв. Шинжлэх ухааны нарийн асуудал, хувийн төрх байдалд шилжиж байгаа нь тэр дээ. Гэхдээ ухаандаа саруул үзэл санаа бодох нэг хэрэг, хөрөнгөнцөртөө уураггүй шөл бодон сэтгэх өөр нэг хэрэг. Энэ зэвүүн хөрөнгөнцөр чинь тун хачин этгээд тэжээлд дуртай золигууд юм. Хэдэн долоо хоног тэр уруу царайлан гоморхсон янзтай, нөгөө муу дээврийн доорх байрандаа солиотой мэт эргэлдэж холхисоор байлаа. Харин тэгтэл нэгэн сайхан өглөө санамсаргүй аз завшаан тохиолдож, зөв замдаа ороход нь тус болдог байна шүү. Тэр яасан бэ? гэвэл нөгөө хөрөнгөнцөр ургуулах шинжилгээ хийж байхдаа уурагтай шөл рүү яагаад ч юм шүвтрийн жаахан давс санамсаргүй хийчихжээ.

	— Энэ ч юу бил ээ? гэж гайхтал шүвтрийн давс ор тас алга болж, хөрөнгөнцөр сэртэн ургуулан өсөж үржээд өгчээ. Юу гэгч болохоороо ингэдэг билээ гэж тэр бодлогошрон байтлаа, Аа мөн, мөн учрыг нь оллоо! Хөрөнгөнцөр маань шүвтрийн давсыг тэжээл болгон шингээхэд, уураггүй орчинд тэдгээрийг ургуулж болох юм даа! гэв. Дээврийнхээ хаалгаа ягштал хаав. Тэр уг нь ганцаараа чимээ аниргүй ажиллах дуртай боловч бас хийж байгаа ажлын дүнгээ танхим дүүрэн цугларсан, хөгжөөн шуугиант олон түмэнд сонсгохдоо ч мөн нэгэн адил дуртай хүн шүү.

	Пастер хэдэн цэвэр шилэнд нэрмэл ус хийж түүнийхээ дээрээс яг хэмжсэн цэвэр чихэр нэмээд, дараа нь шүвтрийн давс мөн нэмэв.

	Шүүгээнээсээ, дөнгөж соёолон ургаж буй хөрөнгөнцөртэй шилэн сав авч, түүнээс жижиг шаравтар нэтэг гохдон авч, түүнийгээ өөрийнхөө шинэ, нөгөө уураггүй уусмалд хийв. Түүнийгээ халуун тогтоогуурт тавилаа.

	— Яадаг бол доо, юм ургадаг юм бол уу? Үгүй юм бол уу гэж шөнөжин орондоо бодол болон хөлбөрсөөр олигтой унтсангүй. Пастер жаргал, зовлонгоо гэргийтэйгээ хуваалцахад, тэр эмэгтэй хань нөхрийнхөө урам зоригийг ямагт бадруулна. Мөн энэ удаад ч гэсэн үнэнч хань итгэлтэй туслагчийн ачийг үзүүлэв. Хар өглөөгүүр тэр ажилдаа яваад өгчээ. Пастер өглөөний цайгаа уухаа мартаж, халуун орноосоо шууд сандчин босож, тоосонд дарагдсан халуун тогтоогчид тавьсан зовлонт шилэн савтай туршилтаа үзэх гэж яаран шатаар яаж өгсөж лабораторидоо хэрхэн ирснээ тэр тун ч санахгүй ажээ.

	Шилийг онгойлгож өчүүхэн булингар дусал авч хоёр тавиур шилний завсар дусааж, бичил, шинжүүрт хартал... хөрөнгөнцөр ургаж, бужигнан байхыг үзэж Пастер энэ удаад дийлж ялсны хэнгэрэг дэлдэх нэг цаг иржээ.

	— За тэр дээ, шинэ залуу гайхалтай унжралдсан хөрөнгөнцөр гэдэг чинь хэдэн мянга, өчнөөн төчнөөн саяараа ургажээ... ...Харин энэ бас хуучин хөгшин хөрөнгөнцөр, төрөл төрөгсөд нь байгаа юм, би өчигдөр энэ савд тарьж суулгасан юм гэв.

	Пастер ийш тийш гүйн гарч, хэн нэгэн хүнтэй энэ олсон амжилтаа хуваалцахыг хүсэвч биеийг барьж, за ямар ч атугай дахин жаахан лавтайхан юм хийх хэрэгтэй юм шүү гээд зовлонт шилнээс шөлөө шилэн гуурсанд жаахныг юүлж, энэ шинэ залуу унжралдсан хөрөнгөнцөр архи исгэж чадах эсэхийг туршаад үзэв.

	— Тэгэхгүй яах вэ. Либих шал буруу, үүнд чинь ямар ч уураг хэрэггүй. Яг энэ хөрөнгөнцрийн өсөлт чинь л чихрийн исэлтийг үүсгэж байгаа юм. Нэрсэн хөрөнгөнцрийн архины дусал нулимс шилэн гуурсны хоолой даган урсахыг ширтэн харж удтал суув. Сүүлийн хэдэн долоо хоногт, хөрөнгөнцөр архи исгэн гаргах авьяас чадлаа алдахгүй, амьдран буйг найдвартай батлахын тулд эл шинжилгээг өчнөөн төчнөөн удаа ахин дахин давтав. Энэ хянан шалгах туршилт ер нь тэгээд зэгсэн уйтгартай ажил даа. Яагаад гэвэл үүнд чинь нөгөө амжилтад найдах буюу, аягүй бол, ямар ч үр дүнгүй бие зовоосон хий хоосон ажил болох болов уу гэж айх ч юм уу, алин боловч тэгтлээ тэсэн ядан нойр, хоолыг хагаслан сэтгэл санаа догдлон хүлээн суух юм огт үгүй ажээ.

	За тэр, эцсийн бүлэгт нэгэн сайхан өдөр, тэр хүн ёворгондуу нэгэн эрдэмтэн байснаа түмэн олны өмнө илт товойн гарч, шинжилгээнийхээ илбийн ид шийдийг үзүүлж, нян хэмээх нэгэн шинэ үгийн үзэл санааг ухуулан сэнхрүүлж, цуурайтуулан түгээгч цуут жанжин болон хувирах нь тэр ажээ.

	Франц улс дахь хэмжээ дамжаагаа алдсан тэр их дарс, бас Герман улс дахь ёроолгүй далай мэт их пиво энэ бүгдийг хүмүүс үйлдэн боловсруулж байгаа нь огт бус бөгөөд харин энгийн нүднээ үл өртөх, тоо томшгүй өчүүхэн амьд ертөнцийн цөхрөлтгүй их ажил хөдөлмөрийн үр дүн мөн юм аа гэсэн ер бусын сэтгэл донсолгосон сонирхолтой шинэ мэдээг даян дэлхий хүлээн зөвшөөрөх ёстой болов.

	Луи Пастер, лекц унших, үг хэлэх бүрийдээ няцаагдашгүй баримт сэлтийг эш татан их эрдэмтэн Либихийг нэр нүүр эрээ цээргүй үг хаян дайрч мөн ч түдэлгүй эрдэм мэдлэгийн их шуурга Парис дахь Сена голын зүүн эргээс дэгдэн цуурайтав.

	Түүний үнэнхүү итгэл төгс буйд хуучин багш Дюма гуай дотроо сэтгэл баясан сууна. Шинжлэх ухааны академи урьд өмнө түүнийг өөрийн гишүүндээ элсүүлэн авахаас татгалзаж байсан бол одоо физиологийн талаар олгодог бүтээлийн шагнал, бас францчуудын ихэд үнэлдэг цуут Клод Бернарын2 өндөр шагналыг түүнд тус тус хүртээв.

	Мөн тийм нэгэн орой, Пастерыг олны өмнө лекц уншиж байх тэрхэн зуур, түүнийг анх хөдөөгөөс жаахан хүүхэд Парист ирж байхад нь өөрийн лекцээр сэтгэлийг нь догдлуулан нүд дүүрэн нулимстай гаргаж байсан өвгөн Дюма түүнд баглаа цэцэг барив. Хэрвээ өөр хэн нэгэн хүн байсан сан ахал тийм явдал болж байхад өөрийн даруу зан төрхийг илэрхийлэн, санаа зовниж, толгой бөхийлгөн өвдөг сөгдөхөд хүрэх байсан боловч Пастер төдий л их сэтгэл зовсон шинжгүй, Дюма ер нь ингэх ч ёстой нь зүйн хэрэг хэмээн үзэв.

	Луи Пастер гэртээ ирмэгц ширээний ард сууж эцэгтээ омог бардам өгүүлж бичсэн нь Ноён Дюма, миний нотлон үйлдсэн агуу их амжилтыг заан дурдаад цааш нь «Таны шинжилгээний бүтээлийг үнэлж академи танд саявтархан шагнал хүртээсэн билээ. Энд хуран цугларагчид таныг манай үеийн хамгийн суут профессоруудын нэг гэж халуун баяр хүргэж байнам» Миний энэ онцлон тэмдэглэж байгаа бүхэн бол ноён Дюмагийн хэлсэн үг бөгөөд яг энэхэн зуур нижигнэтэл алга ташилт цуурайтсан билээ.

	Үүнийхээ дараад аюулт сорил туршилтын эх суурийг бэлдсэн энэхүү ажилдаа хэдэн жилийн хожим оров. Тэр энэхүү ажилдаа олон түмний хүсэл анхаарлыг үргэлж татан байв. Тэрээр цоо шинэ шинжлэл үйлдэн, гурван жил түүнийхээ төгсгөлийг хүлээв.

	Тэр хэдэн булцуу шил сав авч заримд нь сүү, заримд нь шээс тал дунд нь хүртэл хийж, усан халаагуурт тавьж буцалгаад дараа нь бөндгөр шилэн савны гуурсан хоолойг хурц дөлөнд барьж гагнан битүүлж хэдэн жилийн турш хадгалав. Энэ шилийг хожим онгойлгоход шээс ч гэсэн, сүү ч гэсэн зүв зүгээр янздаа, шингэний дээд зайд үлдсэн агаарт агуулсан хүчилтөрөгч бараг хэв янздаа; шилэнд нэг ч нян байхгүй, тэр ч атугай сүү ч гашлаагүй байв.

	Тэрээр өөр шилэнд мөн шээс сүү зэргийг хийж түүндээ нян үржиж өсөн үүрлэх боломжийг олгож, огт буцалгалгүй орхисонд тэнд өсөж үржсэн нөгөө гайхал нян оршин амьдарч байсан тэжээлт орчноо задлан, шатааж тэжээллэхдээ тэр шилэнд байсан бүхэл хүчилтөрөгч хийг ашигласан болох нь нотлогдов.

	Тэгтэл Пастер нисэх дүүлэх сүрт их жигүүртэн шувууны адил өөрийн зөн хүслийн жигүүрээ дэвэн дэлгэн, нянгүй орчлон гэдэг бол хүрэлцэх хэмжээний хүчилтөрөгчтэй орчин гэгч даруй мөн. Тэгэхдээ энэхүү хүчилтөрөгч бол сөнөсөн ургамал, амьтны задран ялзрахад ер ашиглагдах ёсон үгүй бөгөөд учир нь яагаад гэвэл исэлдэх явцыг үүсгэх нян байхгүй байгаад хамаг учир оршино. Тэр хүн, сонсогч олондоо хачин жигтэйхэн, хов хоосон хүн амьтангүй, тэгсэн мөртөө ялзарч илжрэхгүй сэг хүүрийн овоогоор дүүрсэн гудам зуран... нян байхгүй бол амьдрал байхгүй байх сан билээ гэжээ. Энэ ч яваандаа Пастер хэзээ нэгэн цагт нүдээр үзэх нэгэн асуулттай тулгарах нь тэр дээ! Энэ бол элэнц хуланцын улирсан хорвоо дэлхийн нэгэн адил өнөө эртний асуулт, энэ бол хэдэн зуун жилийн туршид цэцэн мэргэн санан сэтгэгч нарын чихнээ хонх уясан асуулт, энэ бол зуун жилийн тэртээд Спалланцани гуайг нэг биш удаа сэтгэл санааг нь түгшээж байсан асуулт даруй мөн байсан аж. Энэ бол ердөө хялбархан, гэлээ гэхдээ үнэндээ шийдвэрлэж болдоггүй асуулт байв. Тэр чинь тэгээд юу юм бэ? гэвэл нян хаанаас гарсан бэ? гэсэн л асуулт!

	Энэ чинь юу гэсэн үг вэ? Он жил улирах бүрийд орчлон хорвоогийн аль өнцөг булангаас нь нян гарч ирээд тэр усан үзмийн шүүсийг чинь дарс болгож байна гэдэг чинь мэдэгдэхгүй, тодорхойгүй байна шүү дээ? гэж Пастертай маргагчид асууцгаана. Эдгээр өчүүхэн амьд ертөнц чинь хорвоо дэлхий дээр хааяагүй байх, аяга сүү гашилгахдаа хаанаас ч гарч ирдэг. Пастер, эдгээр хөрөнгөнцөр, савханцар, нян цөм л агаарт байдаг гэдэгт итгэл төгс бөгөөд эдгээр үл өртөх амьдралтан бол агаарт өдий төдийгөөрөө дүүрэн байдаг гэсэн нэгэн ойлголттой ажээ.

	Нянгийн бусад ангуучид агаарт үр хөврөл байдаг гэдгийг нэгэнт баталсан боловч Пастер үүнийг дахин нягтлан шалгахаар шийдэв.

	Пастер агаар шинжлэх хачин, төвөгтэй багаж санаачилж, түүнийгээ цэвэр хөрөнгөнцөртэй шөлтэй залгаж, түүн дотроо нян орж үржих эсэхийг хянан байлаа. Тэрээр мөн Спаллинцани аятай хуучин нэгэн туршилтыг дахин давтан үйлдэхээр шийдэж, галуун хүзүүтэй түнтгэр шилэнд шөл хийж, түүнийгээ гагнах дэнгийн дөлөнд барьж битүүлээд уг шөлөө хэдэн минут буцалгасанд тэр шилтэй шөлөнд нян огт илрэн гарсангүй.

	— Тэгэхдээ та хөрөнгөнцөртэй шөлөө буцалгахдаа, бас шилэн дотор агуулагдсан агаарын хийгээ мөн л хамт халаачихсан байгаа шүү дээ. Гэтэл тэдгээр өчүүхэн амьтдыг чинь үржүүлэхэд халаасан агаар биш, харин ердийн байгалийн агаар шаардлагатай биз дээ.

	Ердийн агаартай шөлөнд хөрөнгөнцөр мөөгөнцөр хөгц, вибрион мэт бичил амьтсын ургалтыг төдхөн зуур саатуулан зогсоож чадна гэдэг ч та мөн гонж байх аа даа гэж өөрөө үржих гэгч онолтынхон, найгаж ганхсан ургамал судлаачид болон, судар номд үл итгэгч, зөөлөн олбогтон тэд цөм хоолой нийлүүлэн тэр үед хашхирцгааж байсан билээ. Тэд цөм хий хоосон хэл амаа билүүдэж дуу хоолойгоо нийлүүлэн донгосохоос цаашгүй, нэгэн олигтойхон шинжлэл туршилт ч үйлдсэн юм огт үгүй. Пастер, буцалгасан хөрөнгөнцрийн шөлөнд халаагаагүй агаар оруулах нэгэн аргыг сүвэгчлэхийг зоригтой хичээнгүйлэн байв. Тэгэхдээ уг шөлөнд амьд ямар нэг нян оруулахгүйг бас бодолцоно.

	Пастер тэсэж ядан унтууцан бухимдавч, өөрийн нь бүтээн буй гайхамшигт амжилтыг үзэхээр түүний лабораторид хуран цугларч ирсэн нэрт их түшмэд, эрдэмтэд, сэтгүүлчдийг цог золбоотой хүлээн авч учран ярилцана. Удирдлага нь Луи Пастерын лабораторийг харх мэрэгчдийн орогносон байрнаас жирийн сургуулийн үүдний дэргэдэх 4—5 өрөөнд шилжүүлэв. Энэ байрыг орчин үеийн томоохон хүрээлэнгийн усан гахай адгуулахад тохиромжтой юм гэж хэлэхэд хэцүүхэн байлаа ч Пастер чухамхүү нян «эцэг эхгүй» үүсэж болно гэсэн онолын худал хуурамч болохыг нотлон заах зорилготой гайхамшигт ажлаа яг эндээс эхэлсэн билээ.

	Энэчлэн, энэхүү эрдэмтэн үйл тамаа идэж, ундууцан бухимдан ажилласаар, багаж төхөөрөмжөө ч улам бүр нарийн нягт болгоход түүний сорил шинжилгээний ажил арай тодорхой, үнэн мадаггүй болсоор байв. Түүний авсаархан сорил туршилт үйлдэх ердийн шинж нь өөрийн үнэн мөндөө хялбархан ирэх үзэлтэйдээ автаж ажлын явцад эх адаггүй маргаан, итгэл багатай илбэ дэгдээх болж, нэг л түгжигдмэл, мухардалд оров.

	Нэгэн сайхан өдөр түүний лабораторийн ахмад профессор Баляр зочлон ирэв. Баляр эрх тушаалд дэвшихдээ анх эмийн санч байв. Тэрээр дээд зэргийн төлөв шударга, ухаантай хүн бром гэдэг эмийн язгуур махбодыг нээснээр эрдмийн ухаанд гайхамшигт нэмэр хандив оруулж нэрд гарсан бөгөөд тэгэхдээ ийм нээлтийг тоноглоогүй муу эмийн сангийн жор хүлээн авах ширээн дээр гүйцэтгэжээ. Энэ бүгд нь түүнийг Парис дахь химийн тэнхимийн профессор гэсэн алдар гавьяанд хүргэв. Баляр бол бардам зангүй, дэлхийд мэдэгдэхгүй байгаа бүх нууцыг нээчих юм сан гэдэг хүслэнд автаагүй, харин бромыг нээсэн минь болох нь тэр гэсэн маягтай, сэтгэл хангалуун авч бусад лабораториудад хэн юу хийж байна гэдгийг эргэж тойрч шиншин үзэхдээ ихэд дуртай ажээ.

	— Тэгээд та учраа олохоо болив гэнэ ээ, та чинь буцалгасан шөлөө нян оруулахгүй агаартай нэгтгэн балгах аргаа олохгүй байна гэж үү гээд гайхан харж байсан Пастерт Баляр хөгжилтэй хэлэв.

	— Миний найз сонсож бай. Та ч гэсэн, би ч гэсэн хөрөнгөнцрийн шөлөнд нян өөрөө төрж болох юм гэдгийг итгэхгүй, та бид хэн маань ч ялгаагүй тэдгээр нян агаарын хамт юм уу, гаднаас ямар нэг аргаар орж байна гэдгийг мэдэж байна, тийм биз дээ?

	— Тийм ээ, тэгэлгүй яах вэ, гэхдээ...

	— Жаахан хүлээ? Яагаад та иймэрхүү юм оролдохыг хүсэхгүй байна гэж Баляр хэлэв. Бөндгөр шилэнд шөл хийгээд түүнийгээ буцалгаад дараа нь шилэн савныхаа гуурсан хоолойг хумхын тоос орохооргүй, харин агаар түүнд чөлөөтэй хэчнээн л бол хэчнээн орж байхаар тийм байдалтай туршилт хийвэл яасан юм.

	— Тэгээд түүнийг чинь яаж хийдэг хэрэг вэ? гэж Пастер асуув.

	— Маш хялбархан гэж түүнд одоо нэгэнт сураггүй болсон Баляр ийн хариулжээ.

	— Бөндгөр шил аваад түүндээ шөл хийж, дараа нь гагнуурын дөлөөр амсрын хоолойг хайлуулж, сунган нарийсгаж доош нь матийлгах хэрэгтэй. Нэг үгээр хэлбэл хун шувуу уснаас идэх юм тоншихоор хүзүүгээ яаж гүдэлзүүлэн сунгадаг билээ, яг л тийм байдалтай хийх хэрэгтэй. За тэгээд... тэгээд л шилэн савныхаа гуурсан хоолойг онгорхой орхичих, ердөө л болох нь тэр... юу гэдэг юм ч болж байгаа юм... Баляр түргэн гэх ч нэг юм дүрслээд хаячив.

	Пастер харангуут, энэ хялбархан туршилтын бүх нарийн учир утгыг тэр дорхноо ухаараад авлаа:

	— Мөн дөө, энэ бөндгөр шилэнд чинь нян оромгүй юм, яагаад гэвэл нянтай холилдож дээш дэгдсэн хумхын тоос доошоо харсан цоргонд орж чадахгүй. Энэ сонин гайхалтай! Би одоо бүгдийг ухаарав.

	— Зөв, яг л тэгнэ гэж Баляр инээвхийлэв. Энэ шинжилгээг юу ч болдог байна, хийгээд үздэг хэрэг! Тэр даруй Баляр ч салах ёсыг гүйцэтгэж бусдын лабораторийг эргэн тойрох бүтээлт ажлаа үргэлжлүүлэхээр одов.

	Пастер нэгэн үеийг бодвол олон туслах, үйлчлэгч нартай болсон учир тэдэнд галуун хүзүүт бөндгөр шилэн савнууд яаралтай бэлэн болгох тушаал буулгав.

	Лабораторид гагнуурын дэнгийн дүрэлзэн пижигнэх чимээ шуугиан тасрахаа больж, Пастер ч ажлаа шаргуухан оролдож эхлэв. Тэрээр бөндгөр шилэнд хөрөнгөнцрийн шөл хийж, галуун хүзүүг нь халуун дөлөн дээр барьж хайлуулан сунгаж, дараа нь доор матийлгаж ёстой л хунгийн хүзүү, гахайн годон сүүл, хятад охидын модгор чанчиг мэт элдвийн хэлбэр дүрстэй болгож бэлдэв. Дараа нь нөгөө шилтэй шөлөө буцалгаж, түүнд байсан агаар хийг хөөж гаргасан боловч тэр шилтэй шөл хөрж эхэлмэгц түүнд бүр шинэ, халаагаагүй ердийн аятайхан цэвэрхэн агаар орж эхлэв. Шилтэй юмаа бэлэн болмогц Пастер маш инээд хүрмээр дөрвөн хөллөж мөлхөн шатны доорх харанхуй нүхэндээ шурган орж, тэнд байгаа дулаан тогтоогуурт дэс дараатай, нямбайлан зөөж тавилаа. Өглөөгүүр хамгийн түрүүнд лабораторидоо ирэхэд, хэрэв тэнд тухайн болж ямар нэг хүн дайралдчихвал, тэр дороо нүд ирмэхийн зуургүй шатны доогуур алга болоод өгнө.

	Зүйрлэвэл тэрээр, бөндгөр шилтэй шинжилгээний зүйл тавьсан халуун тогтоох шүүгээндээ тэмүүлэн яарах нь чандага дагасан анч нохойтой төстэй аж. Гэр бүл хайр сэтгэл, хоол унд мэтийн амьдрал ахуйн аар саар юм тэрхэн үед ёстой ухаан бодолд огтхон ч үгүй. Түдэлгүй хоромхон зуур Пастер чийг дааварласан нүдний шилний цаана хоёр нүд нь баяр жавхаатай гялтганан байгаа нь хачин сунгасан галуун хүзүүт бөндгөр шилтэй хөрөнгөнцөр цөм ариун тунгалаг, түүнд ганц ч амьд юм орж ургасангүй нь үнэнхүү баяр хөөр болох бүрэн үндэстэй байсан аж.

	Маргааш, нөгөөдөр нь ч гэсэн шөл нь мөн л ариун тунгалаг хэвдээ Баляр гуайн хэлсэн шинжилгээний арга оновчтой зөв болж, өөрөө аяндаа үүсэх гэдэг оргүй худал юм гэдгийг үнэн магадтай нотолж байгаадаа эргэлзэх зүйлгүй боллоо. Баляр гуай эргэж ирмэгц Пастер түүнд олсон амжилтаа ярих гэж яарлаа.

	— Би тэгж л бодсон юм гэж Баляр баяртай өгүүлэн, бөмбөгөр шилтэй шөлөө халаамагц, түүнд шинэ агаар ороход, хумхын тоостой хамт үр хөврөл нарийн хоолойгоор хэдийгээр оровч тэр чинь нарийхан гуурсан хоолойн чийгтэй хананд сууж хоцорч байгаад хамаг учир байгаа юм гэдгийг бодох хэрэгтэй гэлээ.

	— Тэгээд үүнийг хэрхэн баталж өгөх бил ээ? гэж Пастер лавлахад

	— Маш хялбархан. Халуун тогтоогуурт хэдэн өдрийн турш байлгахад юу ч ургаагүй шилтэй шөлнөөсөө нэгийг аваад, доторх шөл нь гуурсан хоолойн матийлгасан хэсгийг хүртэл чийглэж чадахаар сайтар сэгсчин зайлж, дараа нь буцаагаад нөгөө халуун тогтоох шүүгээндээ тавьчих, тэгээд л маргааш өглөө нь таны нөгөө шөл чинь нарийн гуурсан хоолойд суусан хумхын тоостой хамт орсон өчүүхэн араатны үр удмаар дүүрч бохирдсон байхыг та үзэх болно гэв. Пастер энэ сорилтыг хийгээд үзсэн чинь, үнэхээр яг хэлснээр болдог байна шүү.

	Хэдэн өдрийн хожим шинжлэх ухаан, урлагийн нэрт зүтгэлтэн ихэс дээдэс хуран цугласан ёс төр ихтэй нэгэн хурал дээр Пастер хунгийн хүзүүт бөндгөр шил саванд үйлдсэн шинжилгээнийхээ тухай бүгдийг өндөр сэтгэгдэлтэй илтгэж гарав. Өөрөө хар аяндаа амьд юм үүсэх онолыг энэхэн жижиг энгийн туршилт сэхэлтгүй болтол бут цохино оо гэдэг ч хэцүүхэн биз дээ гэсэн бодол Пастерын анхааралд байв.

	Хэрвээ мэргэдийн энэ хурал дээр Баляр байсан бол бусдын нэгэн адил алга ташиж баяр хүргэх байсан сан буй заа.

	Баляр гуай сайхан сэтгэлтэй ховорхон хүн шүү.

	Ийнхүү Пастер франц даяар төмөр замын дагуу хөндлөн гулдгүй аялж түмэн олны нүдний өмнө үзүүлэх сүржин туршилт үл ойлгогдох бүрэг бараг манан мэт аюулт замд тэмүүлэн зүтгэх нь дур биеэ голдоггүй, дунд чөмөг сүүжээ голдоггүй гэдгийн нэг адил болохыг өгүүлэх юун аж!

	Лабораторид хорт шингэн оргин буцална. Сав суулга хангир жингэр, шавь нар нь цааш нааш гүйлдэж, чөлөө завгүй, хөрөнгөнцрийн шөл тэнд буцалж дэвэрнэ. Лам багшдаа залбиран бишрэгчид мэт олон шавь нарынхаа хамт Пастер хэдэн зуун бөмбөгөр шил яаран зэхэж бэлдэнэ. Тэр шилнүүдийг хөрөнгөнцрийн шөлөөр дүүргэж, буцламгай усанд хэдэн минут халаана. Тэгтэл усан шөл буцалмагц, охины хөх дөлөн дээр шилний гуурсан хоолойг битүүлэн гагнана. Энэ зэхэж буй шил бүрийд буцалсан шөл... өөр юмгүй.

	Ийм асар олон шил сав зэхэн зэвсэглээд тэднийхээ төлөө амь тавин алдаж, бөөцийлсөөр Пастер зэхэж бэлдсэн аялалдаа гаран одов. Тэр юуны өмнө Парисын одон орныг судлах хүрээлэнгийн далайн ван гараг байгааг суут мэргэнээр таамаглан мэдсэн нэрт эрдэмтэн Леверье ажилладаг шалан доорх чийг татсан байр луу яаран оров.

	— Энд чинь яасан чимээ аниргүй юм, энд тоос шороо бараг байхгүй, магад ч үгүй нян ч байхгүй байж болно гэж Пастер залууд хэлэв. Шилэн саваа, биеэсээ сэрмүүхэн барьж, тусгай улайтгасан хямсаагаар хэдэн арван бөмбөгөр шилний гуурсан хоолойг толгой дараалан хяргахад саванд байсан хоосон хийн пяс гэх чимээ тасралтгүй сонсогдоно. Дараа нь нөгөө шилээ дахиад л охины дүрэлзэх дөлөн дээр түргэн гэгч гагнан битүүлнэ. Нөгөөдүүл чинь үүнтэй нэгэн адил сорилт шинжилгээг одон орон шинжлэх хүрээлэнгийн хашаан дотор үйлдэж байснаа түдэлгүй бүх шилтэй юмаа шатан дор байдаг халуун тогтоогч шүүгээндээ тавих гэж жижиг лабораторидоо сандчин эргэн ирцгээв. Хэдэн өдрийн хожим халуун тогтоогчийнхоо өмнө Пастер явган сууж эгнүүлэн өрсөн шилтэй шинжлэгдэхүүнээ нандигнан ажиглах зуураа, зөвхөн сэтгэл нь маш ханамжтай үед хааяа нэг инээдэг шигээ энэ нэгэн удаад өөрийн ажлын бүтэмжтэйд баясан инээвхийлж урамтайхан суусан сан билээ. Тэр тэмдэглэлийн дэвтэртээ хэдэн юм мушгиралдуулан сараачиж, дараа нь нүхэн ордоосоо цухуйж, шавь нартаа өгүүлэн:

	— Одон орон шинжилгээний шал дор онгойлгосон арван шилнээс ес нь тув тунгалаг, тэдгээрт ганц ч үр хөврөл ороогүй бололтой, харин хашаанд онгойлгосон бүх шил, толгой дараалан булингартай, амьд нян саваар дүүрэн. Энэ сүүлчийнхэд хумхын тоостой агаар татагдан орсон болох нь илт байна! гэв.

	Бусад бүх шилнүүдээ эмхлэн авч галт тэргэнд суухаар яаравчлав.

	Гэтэл энэ үе бол зуны амралтын дэлгэр сайхан цаг тул бусад багш профессор цөм амарцгааж, гэр орон нутаг усны зүг хөлгийн жолоог залсан байв.

	Пупэ уулын өндөр оргилд мацан гарсан Пастер хорин шил онгойлгов. Тэндээсээ швейцарын зүг аялж, Монблан уулын хажуу энгэрийн агаараас дахин хорин шилэнд сорьц авлаа. Тэр хэдий чинээ өндөрт өгсөж гарна, тэндээс авсан сорьцод нян төдий чинээ цөөн байх нь зүйн хэрэг гэж бодно.

	— Энэ ч яриа байхгүй тэгэх ч ёстой! Хэчнээн өндөр тусмаа агаар нь төчнөөн цэвэр, тэгээд ч тоос шороо багатай тул мөн төдий чинээн цөөхөн нян байх нь зөв гэнэ.

	Тэр хүн Парис хотноо баяр хөөртэй эргэн ирж, олсон шинэ амжилтын тухай академид мэдээлэв. Хөрөнгөнцрийн шөлөнд шинэ нян үүсэн буй болоход уг агаар ямар ч учир холбогдолгүй байгааг тэр гайхалтай сайхнаар нотлов.

	Сонсголынхоо эцэст тэрээр, болдог сон бол өөрийн шилэндээ тэнгэрээс сорьц авч үзэхийн тулд агаарын хийн бөмбөлөгтэй хамт хөөрөх юм сан гэв. Гэлээ ч гэсэн тэр агаарт тэгж хөөрөх ажил явдалгүй, тэртэй тэргүй түүний үйлдсэн шинжилгээ нь нэгэнт сонсогч олны итгэлийг хүлээж сэтгэлийг хөдөлгөсөн ажээ.

	Тэндээсээ Пастер химийн нийгэмлэгийн хуралд хүрэлцэн ирж, орчин үеийн байгаль бодсыг ажин сонирхогчдын шинжилгээний аргыг зэмлэн, элэг доогийн үг хэлж ажин сонирхогчид түүний бодлоор бол цорын ганц, эрдэм шинжилгээний зөв арга болсон туршин шинжлэх аргыг сонгон авах хүсэлгүй байна гэх мэтээр буруушаав. Энэ арга замыг хэрвээ ухааран хүлээж авбал тэд нар мэдлэгийн их гүнд нэвтрэн орох сон билээ гэдэгт би бүрнээ итгэж байна гэлээ.

	Иймэрхүү яриа тэдгээр ажин сонирхогчдод яахин таалагдахыг ойлгоход тун ч төвөггүй биз ээ! Тэгтэл ч юуны түрүүнд Рауны музейн эрхлэгч ноён Пушэ, түүнтэй мөн адил санал нэгтэй Тулузын дээд сургуулийн нэрт ажин сонирхогч профессор Жоли, Мюссэ нар эсэргүүцэн гарч ирлээ. Пастертай санал зөрөгсөд нян хэмээх өчүүхэн араатан эцэг эхгүй үржин үүсэх ёстой гэдэг үзлээ юугаар ч нотолж чадахгүй хүчин мөхөстөв. Тэд амьд юм хар аяндаа үүсэн гарах боломжтой гэсэн нэгэн үзлээ ягштал бишрэн итгэж Пастерыг яаж ийж байгаад л өөрийнх нь зэр зэвсгээр няцаахаар зориг шулуудсан ажээ.

	Тэд мөн л Пастерын нэгэн адил өдий төдий шилэн сав төхөөрөх боловч харин хөрөнгөнцрийн шөлний оронд өвсний ханд ашиглаж, эдгээр шилэнд мөн л хоосон хийн зай үлдээж ийнхүү бэлтгэлийг хангаж Маладеттын өндөр уулын зүг аялалд гарцгаав.

	Тэд энэ өндөр уулын оргилд мацахдаа Пастер нөгөө Монблан ууланд гарч шинжилгээ авснаас, арай хэдэн алхам боловч дээш өгсөх гэж мэрийнэ. Гэтэл тэнд хадан хавцал, өндөр хясаа цасан мөсөн шуурга нь чөмөг хуга ташим тэсгэм хүйтэн тул нөгөөдүүл өвсөн хандтай шилээ онгойлгон шинжилгээний сорьц авлаа. Ноён Жоли хадан хясаа руу хальт үсрэн унаж шинжлэх ухааны төлөө зүтгэн яваад амь насаа алддагийн даваан дээр аз болж замчлан явсан нэгэн хүн хувцасны халааснаас хальт шүүрэн авсны ачаар амь мөчид аврагджээ. Амьсгаа давхцан, даарч чичирсэн тэд арай ядан уруудан бууцгааж, нэгэн жижиг товлосон байранд зэхэн бэлдсэн халуун тогтоогуурт шилтэй сорьцоо тавьцгаав.

	Хэдэн өдрийн дараа, тэд бөөн баяр хөөр болж, шилэн сав бүрийд өдий төдий өчүүхэн амьд амьтан өсөн үржсэн байхыг илрүүлэн олоод... Пастерынх шал худал болох нь тэр дээ! гэлцэв. Ингэж халуухан тулалдаан ширүүсэх нь тэр! Пастер нийтийн хурал дээр Пушэ, Жоли, Мюссэ нарын туршилтын үнэн магадтай эсэхийг егөөдөн үл тоомсорлосон үг хэлсний хариу болгон Пушэ:

	— Пастер бол бөмбөгөр шилээрээ ердөө л олон түмний нүдийг хууран мэхэлж байна гэж өчив. Пастер ихэд зэвүүцэж, Пушэ, бол худалч донгосогч мөн тул оны өмнө энэ тухайн өршөөл уучлал гуйх ёстой хүн гэж шаардав. Тэгтэл Пушэ, Жоли, Мюссэ нар Пастерыг шинжлэх ухааны академид нийтийн өмнө тэмцээн зарлахад уриалан дуудаж, хэрвээ мэргэд, хоромхон төдий онгойлгосон бөмбөгөр шилнүүдээс ядаж ганцад нь боловч нян ургахгүй цэвэр үлддэг юм бол бид өөрсдийгөө арга буюу ялагдлаа гэж тооцъё гэв. Тэмцээн товлосон өдөр болох нь тэр, энэ хүсэж хүлээсэн сонирхолтой өдөр юу болж дуусдаг бол доо. Гэтэл Пастертай санал зөрөн маргагчид бууж өгөх цаг нь арга буюу ирдэг байж.

	Шүүн хэлэлцэх эрдмийн зөвлөлийн гишүүдийн нүдний өмнө Пастер өөрийн туршилтаа туйлын чадамгай, бат итгэлтэй, бас ч шог ёжтойхон үг хаян үйлдэн харуулав. Эрдмийн зөвлөл гаргасан тогтоолдоо:

	— Ноён Пастерын Пушэ, Жоли, Мюссэ нарыг няцаахаар үйлдсэн шинжлэн нотлох баримт сэлт бол яах ч аргагүй хөдөлшгүй үнэн, маргаангүй яг оновчтой байна гэжээ.

	Нэг ёсондоо Пастерын аз болоход үнэн юм үнэнээрээ гэгчээр заяа таарчээ. Уг нь хоёр тал аль аль нь зөв байжээ. Яагаад вэ? гэвэл Пушэ бол найз нарынхаа хөрөнгөнцрийн шөлний оронд өвсний ханд ашигласан, гэтэл хэдэн жилийн хожим Англи улсын их эрдэмтэн Тиндаль өвсөнд маш тэсвэртэй нянгийн өчүүхэн үр хөврөл агуулагдана, тэр нь хэдэн цагийн турш нөгөө хандыг буцалгахад ч тэсвэрлэн амьд үлдэж чадна! гэдгийг нотлон өгүүлж билээ. Ийнхүү Тиндаль ер бусын энэ сүрт маргааныг нэгэн мөр болгон нотлон өгч, Пастер үнэн мөнөөр мадаггүй зөв болсон нь тэр билээ!

	 

	 

	IV

	Сорбаннд, нэрт романч Александр Дюма, суут хатагтай Жорж Санд, тайж Матильд болон сонгууль хүлээсэн нийгэмлэгийн бусад төлөөлөгчид ихэс, дээдэс оролцсон эрдэм шинжилгээний нэгэн үдэшлэг дээр Пастер нийтэд зориулсан илтгэл тавилаа.

	Түүний илтгэлийг сонссон эрдэм шинжилгээний энэ үдэшлэгийн дараа сонсогч олон айх, гунихын сэтгэлд автан гэр гэрийн зүг тарцгаав. Пастер, элдэв янзын нянгийн гэрлийн сүүмэлзэх дүрсийг олонд харуулав. Тэрээр тэнхимийн гэрлийг мэдэгдэлгүй гэнэт унтрааж дараа нь цочмог хурц гэрлийн туяа тусгаж харцгаагтун! гэж гэрлийн туяанд үй түмээр язганан бужигнах хумхын тоосыг үзүүлэв. Энэ өрөөний бүх агаарт санаанд оромгүй туйлын өчүүхэн учир үл өртөх хумхын тоосоор пиг дүүрэн байна гэж анхааруулаад, Тэгэхдээ үүнээс болгоомжтойхон байх хэрэгтэй. Тэр чинь заримдаа өвчин эмгэг эрлэгийн үхэл болсон балнад урвах тахал, шар чичрэг гэхчлэн өдий төдий халдварт өвчнийг учруулж болно гэв. Энэ бол үнэндээ аймшигтай мэдээ байлаа. Пастерын ялан дийлсэн чин сэтгэлийн ярианд чих тавин суусан сонсогч олон түмэн эмээн сэртхийв. Тэгэхдээ энэ мэдээ нь тийм ч их сүрхий өө сэвгүй нарийн үйлдсэн шинжилгээ биш, тэгэхдээ л Пастер харин хэзээ ч оронцоглон мэхлэгч байгаагүй, тэрээр энэхүү үйлдэн яваа үйл хэрэгтээ үнэн ариун санаанаас итгэл төгс байж. Нян агуулсан хумхын тоос шороо нь эцсийн бүлэгт Пастерын сэтгэл санааны зовлон болж, хар дарж зүүдлэн, түйтгэр гайн бодолд автав.

	Пастер хамгийн аятай тохитой байранд, боловч хоол ундаа зооглохдоо сэжиг төрөн таваг сэрээгээ эргэн тойрон ажиглаж үнэртэж үзэх, арчиж зүлгэх болж, хорт нянг тайлбарлан таниулахын нэгэн хүсэл түүнийг эзэмдэв. Франц хүн бүрий л Пастер, түүний нянгийн тухай сэтгэл түгшин бодох болцгоов. Багшийн дээд сургуулийн хавиас үнэн худал хачин янзын цуу үг тархах болов. Оюутнууд төдийгүй, эрдэмтэн багш нар хүртэл лабораторидоо орон гарахдаа сэжиг төрөн сэтгэл түгших болцгоов. Пастер, эрдэм шинжилгээний ажлын цагийг хөөцөлдсөөр байж дахин нэг жил нэмэгдүүлэв. Шинэ лаборатори байгуулагдав. Түүний цагт уран, яруу сайхан лекцийг амьсгаа даран сонссон оюутан нар арга буюу өөрийн эрхгүй сэтгэл догдлон бишрэн гайхна. Тэр хүн, нян яаж өвчин үүсгэж байгааг өөрөө мэдэхгүй мөртөө өвчин үүсгэгч нянгийн тухай ярих дуртай, тэгэхдээ энэ асуудлыг олон түмэнд хэрхэн сонирхох болоод, ялангуяа харгис этгээдүүд болох францын дунд зэргийн хөрөнгөтнүүд хэрхэн үймэлдэхийг тэрээр нэгэнт сайтар мэдсэн ажээ. Тэрээр францын бүх ард түмэнд хичээнгүйлэн хандаж, би та нөхдийн өмнө наманчлан гуйх нэгэн зүйл байна. Лабораториуд хэмээгч нэртэй ариун гэгээн хоргодох хонгилд анхаарал халамж илүү тавиач ээ! Лабораториудыг олон олноор нэмэгдүүлж, илүү сайн тоноглохыг шаарджээ. Энэ чинь юу гэж байгаа юм бэ? гэвэл энэ бол манай ирээдүйн орд харш, энэ бол бидний урам зориг, манай сайн сайхан, аж амьдрал, үнэт баялаг мөн юм шүү гэлээ.

	Амьдран буй эринээсээ хагас зуун жилийн тэртээг зөн бэлгийн нүдээр тодхон харж, хойчийн залгамж үе удамдаа, өндөр сайхан эрмэлзэх тэмүүлэл итгүүлэхдээ аж амьдралаа сайн сайхан болгоход ч чухал тустайг нэгэн адил ойлгуулжээ. Нянгийн алдарт энэ агнуурч аль нэг хийсвэрлэн сэтгэгч, шинжлэх ухааны хэн нэг ердийн зүтгэлтэнтэй зүйрлэшгүй суут хүн ажээ. Франц оронд шинжлэх ухаан ямар ач тус үзүүлж болохыг дахин харуулж өгөхөөр зориг шулуудаж шилэн сав суулгатай хайрцаг юм аа төхөөрч аваад өөрийн золбоотой шавь Дюклог дагуулан төрөлх Арбуа нутгийн зүг гарч одов.

	Доройтож буй дарсны үйлдвэрийг сэргээхийн тулд дарсны эмгэгийг судлах ажлыг эрхлэн оролдохоор шийдэв. Хуучин цайны байранд лабораторио төвхнүүлж, хийн дөлөнд дэнгийн оронд, Дюкло арьсан хөөргөөр хий дүүргэн үлээлгэж нүүрсний цогийн улайссан цогийн дөл дээр шинжилгээ үйлдсээр байв. Дюкло хотын худгаас ус авахаар байн байн гүйнэ, ур дүй тааруухан багаж юмаа хөдөөгийн мужаан, дархнуудаар хийлгэнэ. Пастер угийн танил найз нараараа хэсүүчилж, гашуун, нясуун, өтгөн нялуун тослог элдэв янзын зэрэгтэй гэмтэж өвчилсөн дарс цуглуулав.

	Хөрөнгөнцөр усан үзмийн шүүсийг дарс болгон хувиргадаг гэдгийг тэр нэгэнт сайн мэдэх боловч хөрөнгөнцрийн хэвийн ажиллагаанд өөр ямар нэг өчүүхэн амьтас саад тотгор учруулан байгаад тэр үл эргэлзэнэ.

	— За, тэгэхгүй яах вэ! Бичил шинжүүрийн тодотгох шургийг эргүүлтэл, унжралдсан нялуун дарсны дусалд арзганалдах язганах хачин нян сувсны нүдэнд үл өртөх хялгана утсанд хуран цугласан байхыг үзлээ.

	Тэгтэл гашуун дарс өөр нэг зүйлийн нянгаар, мөн гашилсан дарс бас нөгөө нэгэн нянгаар тус тус халдварласныг үзэн гайхав. Нэгэнт ийм явдал болсонд ойр орчмын архи дарс нэрэгчид, худалдагчдыг урин цуглуулж, тэдэнд тэрхүү гайхамшигт сонин зүйлийг үзүүлжээ.

	— Янз бүрийн өвчнөөр гэмтсэн зургаан шил дарс над авчирч өгнө үү гэж тэдэнд хэлээд, тэгэхдээ ямар нь юугаар яаж гэмтсэн болохыг над хэлсний хэрэггүй. Яагаад гэвэл, би тэр дарсыг чинь амталж үзэлгүйгээр өөрөө та нарт хэлээд өгнө гэв.

	Дарс нэрэгчид түүнд итгэсэнгүй. Тэд гэмтсэн дарс авчрахаар явах замдаа хоорондоо инээд ханиадам, элэг тохуу хийцгээж явлаа. Цайны хуучин байрыг элдэв шалдвын хачин багаж юмаар овоолж, пиг дүүргэгчийг элэглэн дамшиглаж, энэ Пастер чинь солиорсон хачин амьтан байх аа гэлцэн, түүнийг хууран мэхлэх арга сүвэгчилж, гэмтсэн дарс авчрахын оронд хэдэн шил зүгээр гэмтээгүй дарс өгөв.

	Тэгтэл ч тэр, тэдэнд гашуун чинжүү амсуулах нь тэр! Нарийхан гэгч шилэн гуурсаар шилнээс дусалхан дарс авч, хоёр тавиур шилний дунд түрхэц хийж бичил шинжүүрээр харав. Дарс нэрэгчид бие биеэ тохойгоороо ёворч, жирийн франц хүний хөхиүн баясгалантайяа инээд нь хүрч бичил шинжүүр шагайн суугаа Пастерыг ажиглацгаана.

	Гэнэт тэргүүнээ өргөж, ийн өгүүлрэн:

	— Энэ дарс чинь цоо эрүүл дарс байна. Амтлагчаар шалгуулаад үз л дээ, тэр миний үнэн, худал алин болохыг хэлээд өгнө! 

	Амтлаач дарс амталснаа, час улаан хамраа моншоолгон ярвайж үзсэнээ Пастер зөв таасан байна гэв. Энэчлэн түүнд авчирсан шилтэй бүх дарсыг толгой дараалан шалгав. Шинжлэл үйлдэн бичил шинжүүрээр харж байснаа л Пастер толгойгоо өндийлгөн

	— Гашуун гэсэн ганц үг хэлнэ. Уг дарс нь үнэхээр гашуун байдаг байв. Харин энэ чинь нялуун! гэнэ. Тэгтэл ч амтлаач дарс үнэхээр нялуун болохыг нотолж байв. Дарс нэрэгчид талархал илэрхийлэгчээ болж, бас гаран одох зуураа малгай авч, толгой бөхийлгөн ёс гүйцэтгэв.

	— Яаж ийм сүрхий мэддэг юм, бүү мэд, ямар боловч л маш ухаантай залуу... ёстой ухаантай хүн гэлцэнэ. Энэчлэн Пастер францын тариачдад их зүйлийг сургамжлав.

	Тэднийг одсоны дараад Пастер, Дюкло хоёр аялах лабораторийн цаашдын ажилдаа баяр хөөртэй бэлдэж гарав. Тэд дарсыг эмгэг үүсгэх нянгаас хэрхэн хамгаалах вэ? гэсэн асуудлыг судалж, хэрвээ исэлт гүйцмэгц тэрхэн даруйд нь дарсыг арай буцалгалгүй халаах юм бол халаахад бусад гаднын нян цөм сөнөж, харин дарс гэмтэлгүй хэвээр үлдэнэ гэсэн дүгнэлт хийв. Энэ бяцхан илбэ одоо үед пастерчилах гэсэн нэрийн доор түмнээ мэдээж болсон байна.

	Дорнод франц нутгийн оршин суугчид дарс гэмтэхээс хэрхэн хамгаалах аргын тухай сургамж олж мэдсэний улмаас дундад бүсийн нутгаар аж төрөн амьдрагчид Пастерыг цуу хүчлийн үйлдвэрт хүрэлцэн ирж тус үзүүлэхийг хүсэн гуйжээ. Пастер Тур орохоор мордов. Тэр одоо, урьд өмнийн адил таамаглан тэмтчихгүй юманд явахын өмнө, бүтээгдэхүүн бүрийд юуны өмнө нян эрж хайх гэдэг хатуу зарчим бодон боловсруулах болов. Дарс аяндаа сагаж исэн цуу болсон ган луу шагайхдаа дээгүүр нь ямар нэг хачин зүйлийн өнгөр суусан байгааг ажиглав.

	Хэд, хэдэн долоо хоног өнгөрсний хожим өөрийн чадамгай найдвартай шинжлэлийн дунд энэхүү өнгөр бол тоо томшгүй үй түмэн бичил амьтас байхыг тогтон тодорхойлов. Тэрээр тиймэрхүү загсаж тогтсон өнгөр өчнөөн төчнөөнийг цуглуулаад жигнэж, тарьж ургуулж, шинжлэн үзсэнийхээ дараад олонд лекц уншиж, эдгээр нян дарсыг хэдхэн өдрийн дотор өөрсдөөсөө хэчнээн мянга дахин илүү жин хэмжээний архийг цуу болгон өөрчлөн боловсруулж байна гэдгийг цууны эзэд, тэдний эхнэр хүүхэд гэр бүлийнхэнд мэдээлэв. Тэрхүү тоо томшгүй хүний санаанд оромгүй өчүүхэн амьд ертөнцийн үйлдэн буй лут их ажлыг үлгэрлэвэл наян килограммын жингийн чадалтай нэгэн эр нэг сая килограмм түлээг хэдэн өдрийн турш хагалсантай дүйн харьцуулж болох сон биз ээ.

	Иймэрхүү авсаархан жишээг татаж чадсанаар нян гэдэг чинь хүний аж амьдралд яасан чухал үүрэгтэй болохыг хүмүүст хялбархнаа ойлгуулав, тэдгээр хөөрхийлөлтэй бүтээлч амьтсыг хайрлах сэтгэлийг төрүүлэв. Тур нутгаас буцахын өмнө хүчилтөрөгч хийн тусламжтайгаар дарсыг цуу болгон хувиргаж, олон сая франкийн орлого оруулагч эдгээр өчүүхэн ашигтай амьтсыг яаж өсгөвөрлөж, яаж арчлан үржүүлэхийг тэд нарт зааж сургав.

	Дараа нь Пастер Парис дахь лабораторидоо хэсэг хугацаанд тайван сууж ажиллав. Энэхэн удаад аврал өршөөл гуйж сандаргах юм ч болсонгүй!

	Тэгтэл 1865 оны нэгэн сайхан өдөр гэнэт түүний хаалгыг дахин ямар нэг хувь заяаны эрэл тогших нь тэр! Тэгсэн чинь харин хуучин танил профессор Дюма гуай Пастерыг амьдралаа холбосон эрдэм ухааны ажлаа орхин... торгоны хүр хорхойн эмч болох уу даа гэсэн гуйлгатай орж ирдэг байна.

	— Торгоны хүр хорхой гэнэ ээ? Тэр чинь юу гэгч болчих оо вэ. Би ядаж түүний чинь өвчилдөг гэдгийг ч мэдэхгүй, тэр ч атугай би тэр торгоны хорхой гэдэг юмыг чинь амьдралдаа ч үзээгүй гэж Пастер хариу өчив.

	— Францын өмнөд талын торгоны хүр хорхой үржүүлдэг нутаг бол миний төрж өссөн газар юм. Би дөнгөж сая тэндээс эргэж ирлээ гэж Дюма хэлэв.

	... Би Алэм хотны ойролцоо өөрийн төрсөн тосгоныхоо тухай санааширч шөнө ч унтахаа болив. ... Энэ жаргалтай дэлгэр нутагт торгоны модны навч нахиа найган шуугьж байсан тэр цагт миний ард түмэн тэдгээрийг алтан мод гэж хүндлэн нэрлэдэг байж билээ, гэтэл энэ нутаг маань одоо хоосрон хувхайрлаа.

	Бүх зүйл сүйдэн эвдэрч, ард олон өлбөрөн үхэж байна гэв. Дюма гуай энэ тухайгаа хоолойгоо чичрүүлэн нулимс мэлтэлзүүлэн байж ярив. Өөрийгөө бүхнээс дээгүүр хүндлүүлж, хайрлуулах гэсэн хэн ч байлаа, тийм хүнд туслах ёстойн дээр Пастер өөрөө ямагт Дюма профессорыг хайрлан хүндэлдэг байж. Пастер торгоны хүр хорхой эмчлэхээр өмнө зүг явах тун дургүй байв. Энэ ажил ихээхэн бэрхшээлтэй, тэр тусмаа мөнгө их үрэхдээ дурамж, зардал их орох энэ бүгдийг мэдэж байв. Тэгтэл бас торгоныхоо хүр хорхойг, чийгийн улаан өтнөөс ялгаж чадах эсэх нь ч мэдэгдэхгүй байлаа. Анх удаагаа хүр хорхойн үр гартаа барьж чихэндээ дөхүүлж сэгсэрч үзмэгцээ,

	— Үүний голд нэг юм байна! гэв. Гэлээ ч гэсэн их зан, биеэ тоох төрхөө хадгалж сониучхан зан, эрхэмлэн хүндлэх ёсыг барьж эртний багшдаа хандаж

	— Би хэзээ ямагт таны ая талыг дагахдаа бэлэн байна. Та надаар юу л хийлгэнэ хамаагүй, би явахыг зөвшөөрч байна гэж Дюмад хэлэв.

	Ийнхүү Пастер тэр аялалд гарлаа. Явахдаа цөлх тэсвэртэй гэргий Пастер, хүүхдүүд, бичил шинжүүр зэрэг юм хумаа төхөөрөн авч гурван шуурхай туслахаа дагуулан өмнөд францын баялаг эд агуурсыг сүйтгэн эвдлэгч, өдий төдий торгоны хүр хорхойг сөнөөн устгагч халдварт тахалтай тэмцэхээр их ажилд аяны жолоог залав.

	Янз бүрийн бүтэлгүй, урам зориг хугарах, элдвийн бэрхшээл саадыг даван туулж эцсийн эцэст торгоны хүр хорхойн өвчний шалтгааныг лавтайяа зөв илрүүлэн тогтоож, эрүүл хүр хорхойг яаж тодорхойлж, хэрхэн ангилж зэрэглэх, мөн өвчилсөн хорхойн ялгадсаар бохирдож халдварласан навчтай хавьтсан тийм хүр хорхойг ялгах хүртэл арга ажиллагааг нутгийн хүмүүст зааж сургав.

	Энэ ажлын ид дунд түүний тархинд цус харваж, тэр бараг амь насаа алдах шахав. Гэтэл хэрэв тэр хүн амь бие алдахад хүрвэл эдийн засгийн үүднээс үзвэл түүний шинээр лаборатори барьж байгуулах ажил тасалдах юм гэдгээ мэдмэгц ихэд хилэгнэн уурлаж, яавч үхэхгүй гэж зориг барив. Өрөөсөн тал нь гариг саа тусч үүрд мэдээ алдарчээ. Гэлээ ч өөрийн эрүүл мэндийн өрөөл дутуу болсныг үл анхааран зорьсон хэргээ үргэлжлүүлэв. Эмчийн заалт ёсоор Пастер хэвтэрт байж эмчлүүлэх буюу эсвэл далайн эрэг газрын сувилалд байсан атал хазганаж доголон гэлдэрсээр өмнө зүг явж буй галт тэргийг харж үгээгүй ядуу болсон хүмүүс өлбөрөн үхэж байгаа ийм үед хэрэв торгоны хүр хорхой аврах ажлаа хаяж явах юм бол би гэмт хэрэг үйлдсэнтэй нэгэн адил хэмээн уурсан үглэх ажээ.

	«Жавхлант төрхтөн» гэж нэрлэдэг хэдхэн хорон санаатныг эс оролцуулбал, франц хүн бүрий л түүнийг эрхэмлэн гүнээ хүндэтгэн үзэх ажээ. Пастер торгоны хүр хорхойн өвчинтэй зургаан жил тэмцэлдсэний эцэст өвгөн Дюма гуай зовлонгийн биш, баярын нулимс дуслуулж өөрийн хайрт Пастертаа халуун талархал илэрхийлсэн гэдэг. Алэ хотын дарга, хотынхоо төвд агуу их Пастерын алтан хөшөө сүндэрлүүлэн босгох хэрэгтэй байна гэж сэтгэл хөдлөн ярьж байсан гэдэг.

	Пастер дөчин таван нас хүрэв. Нэгэн хэсэг хугацаанд алдар гавьяандаа эрдэж бүтэшгүй мэт санагдавч хэзээ ямагт мэдээжийн олж үзэж болох үнэний хувийг шингээсэн түүнд заяагдсан гайхамшигт авьяас билгийн ачаар бүтээж болохуйц яруу тод нэгэн зүйл рүү сэтгэл тэмүүлсэн билээ. Тэр, уран зураачийн ажигч хараагаа хүмүүсийн амьдралд зовлон учруулан байсан торгоны хүр хорхойн өвчнөөс зайлуулан шилжүүлэхэд... гансран шаналсан хүн төрөлхтний сонорыг найдлага, авралын нэгэн эгшгийн цуурайны дуулиан дэлдэв.

	— Хэрвээ амьд юм өөрөө аяндаа үүсэх сургаал худал гэдэгт би гүнээ итгэсэн байхад газар дэлхийн хөрснөөс бүх халдварт өвчнийг арчин зайлуулах нь хүний эрхэнд байх ёстой!

	Парисыг германчууд эзэлсэн 1870 оны гунигт өвөл тэрээр ажлаа түр зогсоож, төрөлх нутаг Арбуадаа иржээ. Тэрээр энэхэн хугацаанд ялагчдаас «өшөө» авах хонзонт төлөвлөгөө боловсруулав. Францын пиво, герман пивоноос чанарын хувьд нэлээд тааруухан гэдгийг сайн мэдэж байв. За яах вэ, тийм байж! Тэрээр францын пивыг герман пивоноос илүү сайн болгож, хорвоо дэлхий дээр бүх пивоны хамгийн дээд, хаан болгож чадна! гээд тийнхүү францын пивоны үйлдвэрээр аялж эхлэв. Тэрээр пиво исгэгч эзнээс нь аваад ган тогоо цэвэрлэн буй жирийн ажилчин хүртэл бүгдээс нь мэдээ сэлт цуглуулав. Англи орноор орж Бэсс Бартоны үйлдвэрийн шүтээний архи, английн арз хорз нэрэгч нарт зөвлөгөө өгөв.

	Олон мянган пивоны тогооноос авсан сорьцод, исэлтийн явц дунд хөрөнгөнцрийн эсийг ажиглах шинжилгээг бичил шинжүүрээр ажиглан үйлдэв. Заримдаа хорт нянг зарим нэгэн тогооноос, урьд өмнө гэмтсэн дарснаас олсон шигээ илрүүлжээ. Чухамхүү тэрээр пиво исгэгчдэд та, нар хэрвээ пиво бага бага шиг халааж байвал энэ хорт шулмаас хялбархан салж чадна гэж тайлбарладаг байв. Ингээд ирэхэд ч тэд пиво сайжруулах гэж ноцолдох явдалгүй, пиво чинь чанарын хувьд даян дэлхийд хамгийн сайн гэгдэх болно гэв. Тэгээд Пастер пиво исгэгчдээс энэ тус үзүүлсний урамд лав мөнгө гуйж аваад тэр мөнгөөрөө сургуулийнхаа дэргэдэх хуучин лабораторио гялалзсан зэс андуу, өнгөлсөн тогоотой, пиво исгэх туршилтын үйлдвэр болгон хувиргав. Пастер францын пивоны үйлдвэрт ихээхэн тусыг үзүүлжээ. Энэ тухай бидэнд пиво исгэгчийн өөрсдийн нь нэр хүндтэй гэрч баримт бишгүй дээ бий.

	Пастерын бүх өвчнийг цөмийг номхотгоно гэсэн зөн бэлгэт хүсэл нь үнэн мөн болж таарлаа. Англи улсын нэрт мэс засалч Листерээс хүндэтгэн үзэж талархал илэрхийлсэн захиа авлаа. Захидалд: Зарим нэг эмнэлэгт хагалгаа хийсэн арван хүнээс наймыг нь тонилгож байсан үл мэдэгдэх үхлийн халдвараас хамгаалах шинэ аргыг нээсэн тухай мэдээлжээ.

	— Та гялалзсан шинжлэлээрээ идээрлүүлэгч нян байдаг гэдгийг над ойлгуулж чадсанаар, миний ажилд үржилгүйтгэх аргыг амжилттай хэрэглэх боломж олгосны учир чин сэтгэлийн угаас талархан буйг тогтоон авна уу. Хэрвээ та Эдинбургт хэзээ нэгэн цагт морилон ирвэл танай хөдөлмөр хүн төрөлхтний сайн сайхны тулд ямар их ач тус болсныг үзэж мэдэрч, та үнэн сэтгэлээсээ баярлах болно гэжээ.

	Пастер хүүхэд шиг баяр хөөр болж, дөнгөж уурын машин урлан зурснаа, нөгөө захидлаа бүх найз нартаа үзүүлж, эрдэм шинжилгээнийхээ өгүүлэлд түүний бүх магтсан зүйлийг эш татан оруулаад зогсоогүй, тэр ч байтугай пивоны тухай бичсэн зохиолдоо хүртэл оруулж бичжээ. Мөн ч түдэлгүй гайхалтай урьдчилан ухаалаг хэлсэн тэр хүслээ өөрийн биеэр үзэх тавилан буужээ.

	— Элдвийн халдвараас... ердийн сэргийлэн хамгаалах аргаар бид аюулаас мултарч чадах нэгэн өдөр ирнэ ээ гэдэгт бид итгэхгүй байх арга алга буй заа.

	Тэрээр шинэ Орлеаны хөгжөөнт гудамжийг хувхайруулсан аймшигт шар чичрэг өвчний гунигт дүрийг сонсогч олны өмнө зурж, мөн алс тэртээ Ижил мөрний хөвөөнд хүн ардыг хүйс тэмтэрсэн хар үхлийн тухай ярьж хүмүүсийг айлгах боловч эцэст нь аюулаас аврагдах саруул ирээдүйн найдвар төрүүлж сэтгэл санааг сэргээнэ. Чухам энэхэн зуур дорнод Германы бяцхан тосгонд гөжүүн зантай залуу эмч Пастерыг хичээнгүйлэн залсан гайхамшигт замд шууд орох нь тэр ээ! Энэ эмч ажлын бус чөлөө завдаа хулганаар хачин янзын сорилт туршилт үйлдэнэ. Тэрээр зөвхөн нэгэн зүйлийн нян дээр шинжлэл үйлдэн байгаа гэдгээ итгэлтэй мэдэж байх мэргэн арга сүвэгчлэн олов. Мөн тэрээр Пастер өөрийн гайхамшигт оюун ухаанаар хэзээ ч хийж чадаагүй байсан тийм зүйлийг ч хийж сурав.

	Түүний хамгийн нүргээнт их амжилт мөн сүр багатай үршдэг нянг нээсэн түүхэн энэхэн босгон дээр Пастерыг түр орхиж, нянтай тулалдах гайхалтай бөгөөд хэмжээлшгүй чухал туршил, шинжилгээгээ хэрхэн үйлдэж сурсан болохыг нь сонирхон үзэхийн тулд Роберт Кохын тухай даруй шилжин өгүүлсүгэй.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	1977 оны хэвлэл “ПОЛЬ ДЕ КРАЙФ : НЯНГИЙН АНГУУЧИН” номын Өмнөх үг: 
НЯНГИЙН АНГУУЧИД АЛДАРШИХЫН УЧИР

	Анагаах ухааны түүхийг өвчин эмгэг, шашинтай тэмцэж ирсний түүх гэж үзэж болно. Энэ утгаар нь хүн төрөлхтний түүхийн нэг хэсгийг өвчин эмгэг, түүний дотор халдварт өвчинтэй тэмцсэн түүх гэж үзэж болох биз ээ. Халдварт өвчин гэгч нь ганц цөөн хүнээр зогсохгүй бүхэл бүтэн омог, ястан, үндэстнийг хүртэл хүйс тэмтэрч (байгаль, ертөнцийг танин мэдэх чадвар дорой үед) далдын хүчинд шүтэж бишрэх үзлийг дэврэхэд нөлөөлсөн түүхтэй.

	Ер нь халдварт өвчин гэдэг үгийг сонсуут хэн бүхний сэтгэлд хар бууж зовнидог. Энэ ч аргагүй юм.

	Их зохиолч Д. Нацагдорж 40-өөд жилийн өмнө өвчний хор хөнөөлийн талаар

	 

	«Барьж болох биегүй 

	Байцаах шийтгэх эрхгүй 

	Дэлхий дээр дураар сэлгүүцэж 

	Тохиолдсон хүнийг сөнөөнө!»

	 

	гэж бичсэн билээ.

	Үнэхээр аливаа өвчин, түүний дотор халдварт өвчний хор уршиг хэчнээн их билээ! Халдварт өвчнийг үүсгэгч жирийн нүдээр олж харамгүй өчүүхэн хэр нь асар аюултай бичил биетэн чухам хаана байгаа бол хэмээн таамгаар эрэхэд бэрхтэй. Үүний нууцыг тайлах гэж хүн төрөлхтөн хэчнээн зууныг элээсэн билээ дээ. Өвчин үүсгэгч бичил биетнийг олж харж чадах дуран авайг бүтээсэн нь хүн төрөлхтний эрдмийн далайд нэгэн саруул цонх нээсэн үнэхээр гавьяатай бөгөөд бахархалтай үйлс болсон юм. Үүнээс үүдэн халдварт өвчний янз бүрийн бичил биетэн үүсгэдэг гэгчийг тогтоон баталсан нь амьд байгалийн танигдашгүй нууцад нэвтрэх гэрэлт зам, материалист шинжлэх ухааны маш том ололт, судлан шинжлэх, танин мэдэхийн нэгэн талбар, бичил амь судлалын ухаан үүсэж хөгжихийн эх үүсвэр болсон нь мэдээж билээ.

	Ямар нэг халдварт өвчин үүсгэгчийг хаанахын хэн, хэдийд нээж тогтоосон нь шинжлэх ухааны чухал нээлт болоод зогсоогүй өвчин эмгэгийг ялан дийлэхийн нэг шинэ ололт болсон байна. Чухамхүү ямар ямар өвчин үүсгэгчийг аль орны хэн гэгч хүн унтах нойр, ууж идэхээ умартан биеийн түмэн алжаалыг амсан хэрхэн ажиглан шинжилж баярлах, гутрахын түмэн жаргал зовлонг амсаж байж нээн тогтоож шинжлэх ухаанд ямархан шинэ мөр гаргасныг эргэн харахад нэн сонин. Ер нь тэд ёстой л «тархиа ширгэтэл, шөрмөсөө сунатал» сууж хөдөлмөрлөж шинжин судалж байсан нь сонирхолтой бүлгээ.

	Хүн төрөлхтний ширгэшгүй булаг, яндашгүй арвин далай эрдэм соёл, шинжлэх ухаанд шинэ мөр гаргагчдын дотор халдварт өвчний үүсгэгчийг нээсэн, эмчилж анагаах шинэ эм бүтээсэн, тогтоож оношлох, урьдчилан сэргийлэх арга бий болгосон хүмүүс хүндтэй суурь эзэлдэг. Эдний тухай уран зохиолын хэлбэрээр ч бичиж болдог, нийтлэлийн хэлбэрээр ч бичиж болдог, эсвэл хоёулыг хослуулан бичиж ч болдог аж. Ийнхүү уран зохиол-нийтлэлийн хэлбэрээр бичих нь зохиолчоос өндөр уран чадвар, тухайн бичих шинжлэх ухааны гүн гүнзгий мэдлэгийг зүй ёсоор шаарддаг байнам. Дэлхийн уран зохиол, эрдэм шинжилгээ нийтлэлийн утга зохиолын арвин санд олон арван шилдэг ном хуримтлагдсаны нэг нь «Нянгийн ангуучин» хэмээх эл ном мөн гэдгийг дэлхий дахинаар нэгэнтээ зөвшөөрчээ.

	Уг номыг зохиогч Поль де Крайф буюу Де Крюи бол (1890— 1971) АНУ-ын Мичиган муж улсын Зеленд төрж, Мичиганы их сургуулийн анагаах ухааны ангийг 1914 онд дүүргэж Нью-Йорк хотноо Рокфеллерын хүрээлэнд нян судлагч-эрдэмтнээр ажиллаж эрдэм шинжилгээ, уран бүтээлийнхээ замыг нээсэн хүн юм. Тус хүрээлэнд ажиллаж байхдаа нянгийн хувьсах чанарын талаар сонирхолтой ажил хэвлүүлснээс гадна эрдэмтдийн ажлын тухай «Манай орны анагаах ухааны зүтгэлтэн» гэдэг найрууллын ном бичжээ. 1922 оноос капиталист нийгэмд зовлон эдэлж явдаг сэхээтний нэгэн адил гашуун зовлон амсаж арга буюу эрдэм шинжилгээнийхээ ажлыг бүрмөсөн орхиж, уран зохиолын ажлаа улам эрчимжүүлснээр бичил амь судлалын түүх, энэхүү ухаанд гавьяа байгуулж шинэ нээлт хийгчдийн амьдрал, бүтээлийг нарийвчлан нягтлан судалсны дүнд «Нянгийн ангуучин» гэдэг алдарт номоо туурвисан нь Америкийн эрдэм шинжилгээ уран сайхны утга зохиолын тулганы чулууг тавилцсан том бүтээл болсон гэж үздэг байна. Учир нь хүн төрөлхтний өмнө гайхамшигт сонин нээлт хийсэн гавьяат хүмүүсийн амьдрал бүтээлийн нь үнэн баримт энэхүү номд яруу сайхнаар тод томруун үлджээ.

	Ер нь Поль де Крайф уран бүтээлийнхээ эхэн үед хүн төрөлхтний дайсан болсон өвчин үүсгэгчдийг нээгчид, эм нээгчдийн хөдөлмөрийг харуулсан «Өлсгөлөнтэй тэмцэгчид» (1928 он, орос хэлнээ 1937 онд орчуулсан), «Үхэлтэй тэмцэгчид» (1932 он, орос хэлнээ 1936 онд орчуулсан), «Амьдралын төлөөх тэмцэл» (1938, 1941 онд орос хэлнээ орчуулсан), «Ухаангүй байдалтай тэмцэх нь» (1957, 1960 онд орос хэлнээ орчуулсан), «Тэдэнд амьдрал хэрэггүй гэж үү?» (1936, 1937 онд орос хэлнээ орчуулсан) зэрэг уран сайхан эрдэм шинжилгээний нийтлэг олон сайхан ном туурвисан юм.

	Поль де Крайф бол фашизмыг эсэргүүцэгч, дайныг үзэн ядагч энэрэнгүй сайхан сэтгэлтэй эмч, зохиолч, нийтлэгч хүн байлаа. Тэрээр Америк тивд В. И. Лениний тухай олонтоо магтан бичсэн хүний нэг юм. Уран бүтээлийнхээ эхэн үедээ хүн төрөлхтний дайсан элдэв халдварт өвчнийг үүсгэгч бичил биетэн хэмээн үздэг байсан бол 1920—1930-аад оноос капиталист нийгэм бол олон эмгэг өвчний шалтгаан болдог, хүнлэг биш байдлын уурхай болдгийг өөрийн хурц дайчин уран бүтээлээрээ шүүмжилж эхэлсэн байна. Америкийн 1929—1933 оны хямралын дараа «өлсгөлөн, олон янзын өвчин хийгээд үхлийн шалтгаан нь зөвхөн аюулт нян төдийгүй, эх орны эд агуурсын маш их боломжийг эзэмшигч эздээс үүсгэсэн нийгмийн шарханд бий» гэсэн дүгнэлтийг зохиолч хийжээ. Тэгснээрээ Де Крайф АНУ-ын эрүүлийг хамгаалах ажлыг сайжруулахын төлөө цуцалтгүй тэмцэгч нийгмийн зүтгэлтэн байжээ.

	Тэрээр 1940 онд «Эрүүл мэнд баялаг мөн» гэдэг ном бичсэн юм.

	Де Крайф амьдралынхаа сүүлийн жилүүдэд өөрийн амьдрал, үзэл бодол, хүсэл тэмүүллээ илэрхийлсэн «Хүчтэй салхи» гэдэг ном туурвиж 1962 онд хэвлүүлсэн билээ.

	1926 онд анх нийтлэгдсэн «Нянгийн ангуучин» хэмээх бүтээлийг дэлхийн олон орон эх хэлээрээ орчуулсны дотор ЗХУ-д 1927, 1957 онд 2 удаа хэвлэсэн байна. Энэ хүн, хүн төрөлхтөнд нянгийн ангуучдын эрэлхэг хөдөлмөр, эрэмгий зориг, сайн муу талыг нь илэн далангүй бичиж үлдээснээрээ эрдэм шинжилгээ, туршлага сорилын бартаат замаа нэгэнт эхэлсэн буюу эхэлж байгаа, эхлэхийг завдан буй өргөн олон нөхдөд ихэд ач тустай үйлс бүтээжээ. Мөн энэ ном шинжлэх ухаан нийтлэлийн зохиол бичигчдэд сайхан үлгэр жишээ болох нь лавтай. Нянгийн ангуучдын алдар нэр нь мөнх, ажил үйлс нь гавьяатай, бахархалтай, дуурайлтай билээ. Иймээс ч өргөн олон уншигч нартаа толилуулж буй энэхүү ном шинжлэх ухааны хөдөлшгүй баримт, маргаангүй үнэн, уран сайхны нягт нямбай боловсруулалтаараа бүр ч гайхамшигтай юм. Манай оронд энэ ном 1936—1937 онд хоёр дэвтрээр анх хэвлэгдэж уншигчдын хүртээл болсон юм. Эл орчуулга баахан хураангуй болсны дээр одоо нэгэнтээ олдохоо больж ховордсон учир Улсын хэвлэлийн нэгдсэн редакцаас эрхлэн 1957 оны орос эхийг түшиглэж хэл бичгийн ухааны дэд эрдэмтэн зохиолч Ш. Гаадамба, малын их эмч, нян судлагч Д. Дандий нарын орчуулсныг профессор Г. Жамбын редакторласнаар дахин хэвлэж байна. Орчуулагчид, редактор нарын хэн хэн нь зохиогчийн санаа, зохиолын амт шимттэй зүйлийг эх хэлнээ аль болох төгс буулгах гэж мэрийснийг талархахын ялдамд нянгийн ангуучдын гавьяа үйлсийг алдаршуулан дуулсан энэ зохиол нь манай уншигчдын сэтгэлд шинэ мэдлэг, сайхан бодол, эргэцүүлэл үлдээнэ гэдэгт итгэл төгс байна.

	Хүн төрөлхтөнд ашигтай гавьяа нээлт хийсэн гайхамшигт хүмүүсийн тухай бичих, орчуулах нь манай нийтлэгч, сэтгүүлч, зохиолч, эмч мэргэжилтэн бүрийн эрхэм үүрэг болой. Хүн төрөлхтөнд шинэ зүйл нээж гавьяа байгуулсан, эгэл жирийн боловч гайхамшигт хүмүүсийн бэрхшээлтэй бөгөөд бахархалтай үйлсийг цаг тухайд нь тэмдэглэн авч хойч үеийнхээ уншигчдадаа туурвин үлдээх нь бас л нэг гавьяа юм.

	«Алт удах тусмаа өнгө ордог» гэж манайхан ярьдаг. Үүн лүгээ адил өнөөдөр анхаарал татахгүй зүйлс хожим «эрээд олохгүй эрдэнэ, сураад олдохгүй сувд» болохын алийг тэр гэхэв. Цагийн сорилтыг даван туулсан тийм сувд эрдэнийн нэгэн хэлхээг уншигч танаа өргөн барья. Энэхүү номын чанар чансаа, орчуулга чухам ямар болсныг уншигч та тунгаан шүүтүгэй!

Заметки

		[←1]
	 Багш бэлтгэх сургуулийг Өрнөд Европын орнуудад жирийн сургууль гэдэг. Пастер шинжлэх ухаан, утга зохиолын салбарт нэр цуунд гарсан зүтгэлтнүүд сурч байсан францын хуучны Жирийн сургууль «Grande escole Normale de Paris» гэдэгт суралцаж байв.




	[←2]
	 Бернар Клод (1813—1878) — туршилт физиологийг хөгжүүлэхэд их үүрэг гүйцэтгэсэн францын нэрт эрдэмтэн.

